
3ᐅᑭᐅᖅᑕᖅᑐᒥ ᐊᑐᐊᒐᓕᕆᓂᕐᒧᑦ ᐸᕐᓇᐅᑎ     ᓄᓇᕗᒻᒥ ᑕᑯᔭᐅᒍᒪᔪᑦ

ᓄᓇᕗᑦ ᒐᕙᒪᒃᑯᖏᑦ ᑕᑯᒍᒪᔪᑦ ᐅᑭᐅᖅᑕᖅᑐᒥ ᐊᑐᐊᒐᓕᕆᓂᕐᒧᑦ ᐸᕐᓇᐅᑎᒥᒃ ᐊᑕᖏᖅᓯᓯᒪᔪᒥᒃ, 
ᑐᙵᕕᖃᕐᓗᓂ ᐃᓄᐃᑦ ᐱᖅᑯᓯᖏᓐᓂᒃ, ᐊᑭᑐᔫᑎᓂᒃ ᐱᕙᓪᓕᐊᑎᑦᓯᒍᑕᐅᒍᓐᓇᖅᑐᒥᒃ, ᐱᕙᓪᓕᐊᓂᖃᖅᑐᒥᒃ 
ᑮᓇᐅᔭᓕᐅᕈᑕᐅᒍᓐᓇᖅᑐᑦ ᐱᕈᖅᐸᓪᓕᐊᑎᑕᐅᓂᖏᓐᓂᒃ, ᐱᓕᕆᐊᖃᓪᓚᑦᑖᖃᑦᑕᕐᓂᖅ ᐃᓅᓯᓕᕆᓂᕐᒥᒃ, 
ᑮᓇᐅᔭᓕᐅᕈᑎᐅᒍᓐᓇᖅᑐᓂᒃ, ᐋᓐᓂᐊᖃᕐᓇᖏᑦᑐᓕᕆᓂᕐᒧᓪᓗ ᐊᒥᒐᖅᓯᒍᑕᐅᔪᓂᒃ ᐊᑐᐃᓐᓂᖃᖅᐸᑦᑐᓂᒃ 
ᖃᓄᐃᑦᑕᐃᓕᒍᓐᓇᕐᓂᖏᓐᓂᒃ ᓄᓇᕗᒻᒥᐅᑦ.

ᑕᑯᒍᒪᔭᕗᑦ ᑐᙵᕕᖃᖅᑐᑦ ᐸᕐᓇᐅᑎᒥᒃ ᐃᓕᓴᖅᓯᒍᑕᐅᓯᒪᔪᒥᒃ ᖃᓄᖅ ᐊᔪᕐᓇᖅᑎᒋᓂᖓᓂᒃ 
ᕿᒪᑯᒋᔭᐅᔪᑦ ᑲᔪᓯᓂᖃᕐᓂᖓᓗ ᐊᑦᑐᐃᓂᖃᖅᓯᒪᓂᖓᑕ ᓇᒻᒥᓂᖅ ᐊᐅᓚᑦᓯᒍᓐᓃᓕᖅᑎᑕᐅᓂᒥᓂᕗᑦ 
ᓱᓕ ᐊᑦᑐᐃᓂᖃᖅᓯᒪᒻᒪᑦ ᐃᓄᓐᓂᒃ ᐅᓪᓗᒥ. ᐊᑕᖏᕐᓗᑎᒃ ᒐᕙᒪᐅᔪᑦ ᐱᓕᕆᔾᔪᑎᖃᕐᓗᑎᒃ, ᑖᓐᓇ 
ᐸᕐᓇᐅᑦ ᐱᕕᖃᕈᑕᐅᒍᓐᓇᖅᑐᖅ ᐋᖅᑭᑦᓯᒍᑕᐅᓗᓂ ᐊᔾᔨᐅᙱᑦᑐᒥᒃ ᐱᓕᕆᖃᑎᒌᓕᕐᓗᑎᒃ 
ᑐᙵᕕᖃᕐᓗᑎᒃ ᐊᔾᔨᒌᑦᑐᒥᒃ ᐊᖏᖃᑎᒌᒍᑕᐅᓯᒪᔪᒥᒃ ᑕᑯᒍᒪᔭᖃᕐᓗᑎᒃ, ᐅᐱᒋᖃᑎᒌᓐᓂᖃᑦᓯᐊᕐᓗᑎᒃ, 
ᐱᓕᕆᖃᑎᒌᓪᓗᑎᓪᓗ.

ᓯᕗᓪᓕᖅᐹᖅᓯᐅᒻᒥ ᐅᓂᒃᑳᓕᐊᒥ ᐅᑭᐅᖅᑕᖅᑐᒥ ᓯᕗᓕᖅᑎᐅᖃᑎᒌᓐᓂᕐᒧᑦ ᐋᖅᑭᐅᒪᔾᔪᑎᑦᓴᓄᑦ, 
ᒥᐊᓕ ᓴᐃᒪᓐ ᑐᑭᓯᓇᑦᓯᐊᖅᑐᒥᒃ ᓇᓗᓇᐃᖅᓯᓯᒪᔪᖅ ᐃᒫᒃ “...ᐊᑕᖏᖅᑐᒥᒃ ᐱᓕᕆᐊᖃᕐᓂᖅ 
ᓴᖅᑭᕈᑕᐅᒍᓐᓇᖅᑐᖅ ᐱᓕᕆᖃᑎᒌᑦᓯᐊᕈᓐᓇᓂᕐᒥᒃ ᓱᓕᔪᒥᓪᓗ ᓴᐃᒻᒪᖃᑎᒌᑉᐸᓪᓕᐊᓂᕐᒥᒃ....
ᐱᒻᒪᕆᐅᕗᖅ ᓇᓗᓇᐃᖅᑕᐅᒋᐊᖃᕐᓂᖓ ᐱᒋᐊᙵᕐᓂᖓᓂᒃ ᑐᐊᕕᕐᓇᖅᑐᓂᒃ ᐃᓱᒫᓗᓐᓇᖅᑐᑕᖃᕐᖓᑦ 
ᐃᓕᓐᓂᐊᖅᑐᓕᕆᓂᕐᒧᑦ, ᐃᓱᒪᓕᕆᓂᕐᒧᑦ ᐱᔨᑦᓯᕋᐅᑎᓂᒃ, ᐊᒥᒐᖅᓯᓂᖏᑦ ᐊᑭᑐᔫᑎᓂᒃ ᒪᑭᔾᔪᑎᑦᓴᓂᒃ, 
ᓂᕆᔭᑦᓴᖃᑦᓯᐊᕆᐊᖃᕐᓂᕐᒧᑦ, ᐱᒻᒪᕆᐅᓂᖓᓗ ᒪᓕᑦᓯᐊᕆᐊᖃᕐᓂᕐᒧᑦ ᓄᓇᑖᖅᓯᒪᓂᕐᒧᑦ ᐊᖏᕈᑎᓂᒃ, 
ᐅᑭᐅᖅᑕᖅᑐᒥᐅᓄᑦ ᓯᕗᓪᓕᖅᐸᐅᔾᔭᐅᖁᔭᐅᔪᓂᒃ.”

ᐊᒥᓱᑦ ᐊᑦᓱᕈᕐᓇᖅᑐᒃᑰᕈᑕᐅᔪᑦ ᓄᓇᕗᒻᒥ ᐊᑐᓂᑦ ᐊᑦᑐᐊᓂᓖᓐᓇᐃᑦ ᑲᒪᒋᔭᐅᒋᐊᖃᖅᑐᑎᓪᓗ 
ᐊᑕᖏᖅᑐᒃᑯᑦ ᐊᑑᑎᖃᑦᓯᐊᖅᑐᒥᒃ ᓯᕗᒧᒋᐊᖅᐸᓪᓕᐊᒍᑕᐅᒍᓐᓇᖁᓪᓗᒋᑦ ᓄᓇᕗᒻᒥᐅᓄᑦ. ᐊᑯᓂᐊᓗᒃ 
ᑐᙵᕕᖓᒍᓪᓗ ᓇᓕᒧᒌᙱᒍᑕᐅᔪᑦ ᐅᖃᐅᓯᓕᕆᓂᒃᑯᑦ, ᐃᓕᓐᓂᐊᖅᑐᓕᕆᓂᒃᑯᑦ, ᐊᑭᑐᔫᑎᓂᒃ 
ᐊᒥᒐᖅᓯᓂᒃᑯᑦ, ᐆᒻᒪᖅᑯᑎᓕᕆᓂᒃᑯᑦ, ᑐᓴᐅᒪᖃᑦᑕᐅᑎᓕᕆᓂᒃᑯᑦ, ᐃᖅᑲᓇᐃᔭᕈᓐᓇᓂᒃᑯᑦ, 
ᐋᓐᓂᐊᖃᕐᓇᖏᑦᑐᓕᕆᓂᒃᑯᓪᓗ ᓱᓕ ᐊᔪᕐᓇᖅᑐᒃᑰᕈᑕᐅᔪᑦ ᓄᓇᕗᒻᒥ ᐃᓄᓐᓄᑦ. ᑕᒪᒃᑯᐊ 
ᓇᓕᒧᒌᙱᑎᑦᓯᒍᑕᐅᔪᑦ ᓴᖅᑭᖅᓯᒪᑦᓯᐊᖅᑐᑦ ᐃᓅᓯᓕᕆᓂᒃᑯᑦ ᑮᓇᐅᔭᓕᐅᕈᑎᖃᕈᓐᓇᓂᒃᑯᓪᓗ 
ᑭᒡᓕᓯᓂᐊᕈᑎᐅᓯᒪᔪᓂ ᖃᐅᔨᓇᕈᑕᐅᓯᒪᔪᓂᓗ ᓄᓇᕗᒻᒥ. ᐱᓕᕆᖃᑎᒌᓐᓂᖅ, ᑲᑐᔾᔨᖃᑎᒌᓐᓂᖅ 
ᑮᓇᐅᔭᖃᖅᑎᑦᓯᓂᕐᓪᓗ ᐱᒻᒪᕆᐅᓂᖅᐹᑦ ᐅᑯᓂᐅᔪᒧᑦ ᓯᕗᓂᑦᓴᑎᓐᓄᑦ ᑲᔪᓯᑦᓯᐊᕈᑎᖃᕈᓐᓇᖅᓯᓂᐊᕈᑦᑕ. 

ᐅᑭᐅᖅᑕᖅᑐᒥ ᐊᑐᐊᒐᓕᕆᓂᕐᒧᑦ ᐸᕐᓇᐅᑎ

ᓴᐱᙱᓂᒃᑯᑦ ᐊᓯᔾᔨᖅᐸᓪᓕᐊᖃᑦᑕᓂᒃᑯᓪᓗ ᖃᓄᐃᓕᒋᐊᕈᑎᖃᕐᓂᖅ ᑲᔪᖏᑦᓯᐊᕈᑕᐅᒋᐊᓕᒃ, 
ᓈᒻᒪᓈᑦᓯᐊᕐᓗᑎᓪᓗ, ᐊᑯᓂᐅᔪᒧᓪᓗ ᑮᓇᐅᔭᖃᖅᑎᑕᐅᑦᓯᐊᕐᓗᑎᒃ ᓇᓕᒧᒌᓐᓂᖃᑦᓯᐊᕐᓗᑎᓪᓗ 
ᖃᓄᖅᑑᕈᑕᐅᓯᒪᔪᓄᑦ ᓯᕗᓪᓕᐅᔾᔭᐅᖁᔭᐅᔪᓄᑦ.

ᑕᕝᕙᓂ ᑎᑎᕋᖅᓯᒪᔪᓂ, ᐅᖃᐅᓯᖃᕐᓂᐊᖅᑐᒍᑦ ᖃᓄᖅ, ᐃᓱᒪᒋᓪᓗᒍ ᑲᑐᔾᔭᐅᓪᓗᓂ ᐋᖅᑭᑦᓱᖅᑕᐅᓯᒪᔪᖅ 
ᐅᑭᐅᖅᑕᖅᑐᒥ ᐊᑐᐊᒐᓕᕆᓂᕐᒧᑦ ᐸᕐᓇᐅᑎ, ᐱᓕᕆᐊᖑᒍᓐᓇᖅᓯᓂᐊᕐᒪᖔᑦ.

ᑭᖑᓂᕗᑦ
ᓄᓇᕗᑦ ᐊᕕᑦᑐᖅᓯᒪᓂᑑᔪᖅ ᓴᖅᑭᖅᑕᐅᓯᒪᓂᖓ 
ᓄᓇᖃᖅᑳᖅᑐᒥᓂᕐᓄᑦ ᓄᓇᑖᖅᓯᒪᓂᒃᑯᑦ 
ᐊᖏᖃᑎᒌᒍᑎᑎᒍᑦ, ᐊᖏᕈᑎ ᐊᑯᓐᓂᖓᓂ 
ᐃᓄᐃᑦ ᓄᓇᕗᒻᒥ ᓄᓇᑖᕐᕕᐅᓯᒪᔪᒥ ᐊᒻᒪᓗ 
ᑯᐃᓐ ᑭᒡᒐᖅᑐᐃᓪᓗᓂ ᑲᓇᑕᒥᒃ, ᐅᕝᕙᓘᓐᓃᑦ, 
ᐃᒫᑐᐃᓐᓇᖅ, ᓄᓇᕗᒻᒥ ᐊᖏᕈᑎ. ᑲᓇᑕᒥᓗ ᐊᕕᑦᑐᖅᓯᒪᓂᑑᔪᖅ ᐊᒥᓲᓂᖅᐹᖑᓪᓗᑎᒃ 
ᓄᓇᖃᖅᑳᖅᑐᒥᓃᑦ − 86 ᐳᓴᓐᑎᖏᑦ ᓄᓇᕗᒻᒥᐅᑦ ᐃᓄᐃᑦ.

ᓄᓇᕗᒻᒥ ᐃᓄᐃᑦ ᐊᔩᕈᑎᖃᓕᓚᐅᖅᓯᒪᔪᑦ ᓄᓇᑖᕐᓂᕐᒧᑦ ᐊᖏᕈᑎᑦᓴᒥᒃ ᒐᕙᒪᑐᖃᒃᑯᓐᓄᑦ 
ᓴᐳᔾᔨᒍᒪᓪᓗᑎᒃ ᓴᖅᑭᔮᖅᑎᑦᓯᒋᐊᕈᒪᓪᓗᑎᓪᓗ ᐃᓄᐃᑦ ᐃᓅᔾᔪᓯᖏᓐᓂᒃ ᐃᓚᐅᖃᑕᐅᓯᓐᓈᕐᓗᑎᒃ 
ᐅᓪᓗᒥᐅᓕᖅᑐᖅ ᓄᓇᕐᔪᐊᑎᓐᓂ, ᓴᙱᔪᒥᒃ ᓇᒻᒥᓂᖅ ᐃᒻᒥᒃᑰᓕᕈᒪᓯᒪᓂᖏᑦ 
ᐊᐅᓚᑦᓯᓕᕈᒪᓂᕆᓯᒪᔭᖏᓪᓗ ᓯᕗᓂᑦᓴᖏᓐᓂᒃ ᐃᓄᐃᑦ, ᓄᓇᓂᒃ ᐊᑐᖃᑦᑕᓂᕐᒧᑦ, 
ᐃᓕᖅᑯᓯᖏᓐᓂᓪᓗ ᐊᓯᐅᑎᑦᓯᑦᑕᐃᓕᒍᒪᓂᕐᒧᑦ. ᑖᒃᑯᐊ ᐊᔩᕈᑕᐅᓯᒪᔪᑦ, ᓴᖅᑭᕈᑕᐅᓕᓚᐅᖅᓯᒪᔪᑦ 
ᐊᑎᓕᐅᖅᑕᐅᓂᖓᓂᒃ ᓄᓇᕗᒻᒥ ᐊᖏᕈᑎᒥᒃ, ᓴᖅᑭᓚᐅᖅᓯᒪᔪᖅ ᐊᓯᖏᑦ ᓄᓇᖃᖅᑳᖅᑐᒥᓃᑦ 
ᑲᓇᑕᒥ, ᐃᓚᒋᔭᐅᓪᓗᑎᒃ ᐃᓄᐃᑦ ᓄᓇᖏᑦ ᓯᓚᑖᓂ ᓄᓇᕗᙳᓛᖅᑑᑉ, ᐱᔭᕇᖅᓯᓯᒪᓕᓚᐅᖅᑐᑦ 
ᐅᕝᕙᓗ ᐱᒋᐊᖅᐸᓪᓕᐊᑎᓪᓗᒋᑦ ᐊᔩᕈᑎᖃᕐᓂᕐᒧᑦ ᓇᒻᒥᓂᖅ ᓄᓇᑖᕐᓂᕐᒧᑦ ᐊᖏᕈᑎᒥᓂᒃ 
ᒐᕙᒪᑐᖃᒃᑯᓐᓄᑦ.

ᐃᓗᓕᖏᑎᒍᑦ ᓄᓇᕗᒻᒥ ᐊᖏᕈᑎᐅᑉ, ᓄᓇᕗᑦ ᑐᓂᔭᐅᓯᒪᔪᖅ ᐊᔾᔨᐅᙱᑦᑐᓂᒃ 
ᐊᐅᓚᑦᓯᒍᓐᓇᓂᕐᒧᑦ ᐋᖅᑭᐅᒪᔾᔪᑎᓂᒃ ᓄᓇᕗᑦ ᒐᕙᒪᒃᑯᖏᑦ, ᒐᕙᒪᑐᖃᒃᑯᑦ ᓄᓇᕗᑦ ᑐᙵᕕᒃᑯᓪᓗ, 
ᑭᒡᒐᖅᑐᐃᓪᓗᑎᒃ ᓄᓇᕗᒻᒥ ᐃᓄᓐᓂᒃ, ᐱᓕᕆᐊᑦᓴᖃᖃᑎᒌᑦᑐᑦ ᐊᐅᓚᑦᓯᓂᕐᒥᒃ ᓄᓇᕗᒻᒥ 
‘ᑎᒥᐅᔪᑦ ᒐᕙᒪᒃᑯᓐᓃᖔᖅᑐᑎᒍᑦ’, ᐱᔭᑦᓴᖃᖅᑎᑕᐅᓪᓗᑎᒃ ᐱᖁᔭᖅᑎᒍᑦ ᐊᐅᓚᑦᓯᓂᕐᒥᒃ ᓄᓇᐃᑦ 
ᐊᑐᖅᑕᐅᕙᓐᓂᖏᓐᓂᒃ, ᐃᒪᐃᑦ ᐊᑐᖅᑕᐅᓂᖏᓐᓂᒃ, ᓂᕐᔪᑎᓂᒃ ᐊᖑᓇᓱᖃᑦᑕᓂᕐᒥᒃ, ᐊᓯᖏᓐᓂᓪᓗ 
ᐱᒻᒪᕆᐅᔪᓂᒃ ᐊᐅᓚᑕᐅᒋᐊᓕᓐᓂᒃ.

ᓱᓕ ᐱᔭᑦᓴᖃᒻᒪᕆᑦᑐᑦ ᓄᓇᕗᒻᒥ ᓂᕆᐅᒋᔭᐅᓯᒪᔪᓂᒃ ᑕᑯᓇᙳᐊᖅᑕᐅᓚᐅᖅᑐᓂᒃ ᐃᓄᑐᖃᕐᓄᑦ, 
ᐊᕐᕌᒍᕋᓴᕐᓂᒃ ᐊᑦᓱᕉᑎᖃᓚᐅᕐᖓᑕ ᓄᓇᕗᙳᖅᑎᑕᐅᓂᖓ, ᓴᖅᑭᖅᑕᐅᒍᓐᓇᖁᓪᓗᒍ.

ᐅᓪᓗᒥᕗᑦ
ᓄᓇᕗᒻᒥ ᐅᓪᓗᒥᐅᓕᖅᑐᖅ ᐃᓅᖃᑎᒌᓐᓂᖏᑦ 
ᑐᙵᕕᓕᒃ ᐃᓄᐃᑦ ᑭᖑᓂᖏᓐᓂᒃ, 
ᐃᓕᖅᑯᓯᖏᓐᓂᒃ ᐅᑉᐱᕆᔭᖏᓐᓂᓪᓗ ᒪᒃᑯᑦᑑᓪᓗᑎᒃ 
ᐊᒥᓱᕐᖑᐸᓪᓕᐊᓪᓗᑎᓪᓗ ᖃᑦᓯᐅᓂᖏᑦ  
38,000−ᕈᔪᐃᑦ ᐃᓅᓯᓖᑦ 25-ᓂ ᐅᖓᓯᒌᑦᑑᑎᓂ 
ᓄᓇᓕᓐᓂ ᓯᐊᕐᒪᖅᓯᒪᓪᓗᑎᒃ ᐊᖏᓂᖅᐹᒥ ᓄᓇᓂ 
ᑲᓇᑕᒥ. ᖃᑦᓯᐅᓂᖏᑦ ᐃᓄᐃᑦ ᐊᒥᓲᓂᖅᐹᑦ, 
ᐊᒥᓲᓂᖅᓴᐃᑦ ᐅᖃᐅᓯᖃᖅᑐᑎᒃ ᐃᓄᒃᑐᑦ 
ᐅᖃᐅᓯᖅᑳᕆᓪᓗᓂᐅᒃ.

ᓄᓇᕗᒻᒥᐅᑦ ᑐᙵᕕᖓᒍᑦ ᐊᓯᔾᔨᖅᐸᓪᓕᐊᔪᒃᑰᖅᑐᖅ 
ᐃᓅᔾᔪᓯᖏᓐᓂᒃ. ᖃᐅᔨᒪᔭᐅᑦᓯᐊᖅᑐᖅ, ᐊᓯᖏᑦ ᓄᓇᖃᖅᑳᖅᑐᒥᓃᑦ ᑲᓇᑕᒥ, ᓇᓕᒧᒌᙱᓐᓂᖃᓗᐊᖅᑐᑦ 
ᐃᓄᐃᑦ ᑲᓇᑕᒥᐅᓪᓗ ᐊᓯᖏᑦ. ᐱᐅᓯᕚᓪᓕᖅᑕᐅᒋᐊᓖᑦ ᑮᓇᐅᔭᓕᐅᕈᑎᒋᒍᓐᓇᖅᑕᖏᑦ, 
ᐃᓪᓗᓕᕆᓂᖅ, ᐃᓕᓐᓂᐊᖅᑐᓕᕆᓂᖅ, ᐅᖃᐅᓯᓕᕆᓂᖅ ᐃᓕᖅᑯᓯᓕᕆᓂᕐᓗ, ᐊᕙᑎᓕᕆᓂᖅ, 
ᐃᖅᑲᖅᑐᐃᕕᓕᕆᓂᖅ ᐊᑭᑐᔫᑎᓕᕆᓂᕐᓗ ᐱᓕᕆᖃᑎᒌᒋᐊᖃᕐᓂᖏᓪᓗ ᐃᓚᐅᖃᑕᐅᒋᐊᓖᑦ, 
ᖄᒃᑲᓐᓂᖓᒍᑦ ᐱᓕᕆᐊᑦ ᐱᔨᑦᓯᕋᐅᑏᓪᓗ.

ᓄᓇᕗᒻᒥᐅᑦ ᐊᑦᓱᕉᑎᖃᖅᓯᒪᔪᑦ ᐱᐅᓯᕚᓪᓕᖅᑎᑦᓯᒍᒪᓪᓗᑎᒃ: ᖃᓄᐃᑦᑕᐃᓕᑎᑦᓯᓪᓗᑎᒃ 
ᐃᓄᖁᑎᒥᓂᒃ ᓄᓇᓕᖏᓐᓂᓪᓗ; ᐱᕈᖅᐸᓪᓕᐊᑎᑦᓯᓂᕐᒥᒃ ᐃᑲᔪᕐᓂᒥᓪᓗ ᓴᙱᔪᒥᒃ 
ᒪᑭᒪᔾᔪᑕᐅᒍᓐᓇᖅᑐᓂᓪᓗ ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ; ᓴᐳᒻᒥᔮᕆᓂᕐᒥᒃ ᐊᕙᑎᑦᑎᓐᓂᒃ 
ᓂᕐᔪᑎᑦᑎᓐᓂᓪᓗ; ᑲᓇᑕ ᓇᒻᒥᓂᖃᕐᓂᖓᓂᒃ ᖁᑦᓯᑦᑐᕐᒥᒃ ᓇᓗᓇᐃᖅᓯᓯᒪᓂᕐᒥᒃ, ᑐᙵᕕᖃᕐᖓᑦ 
ᑭᖑᓂᑦᑎᓐᓂᒃ ᐅᓪᓗᒥᐅᓕᖅᑐᕐᓗ ᐃᓄᐃᑦ ᐊᑐᖅᐸᑦᑕᖏᓐᓂᒃ ᐃᓂᒋᕙᑦᑕᖏᓐᓂᓪᓗ; 
ᓇᓗᓇᐃᖅᓯᒍᓐᓇᓂᕐᒥᓪᓗ ᐊᔾᔨᐅᙱᓐᓂᑦᑎᓐᓂᒃ ᓂᐱᖃᕐᓂᑎᓐᓂᒃ ᑲᓇᑕᒥ ᓄᓇᕐᔪᐊᒥᓗ.

ᓯᕗᓂᑦᓴᑎᓐᓂ ᓯᕗᒧᒋᐊᕈᑎᖃᕐᓂᖅ ᓄᓇᕗᒻᒥ ᑐᙵᕕᓕᒃ ᑲᑐᔾᔨᖃᑎᒌᒋᐊᖃᕐᓂᖏᓐᓂᒃ 
ᒐᕙᒪᑐᖃᒃᑯᑦ, ᓄᓇᕗᒻᒥ ᓄᓇᓕᓐᓂᓗ ᒐᕙᒪᐃᑦ; ᐃᓄᐃᑦ ᑲᑐᔾᔨᖃᑎᒌᖏᑦ; ᓇᒻᒥᓂᖃᖅᑎᐅᔪᑦ; 
ᑮᓇᐅᔭᓕᐅᕋᓱᐊᖅᑎᐅᒐᑎᒃ ᑲᑐᔾᔨᖃᑎᒌᓂᒃ; ᑎᒥᐅᔪᓂᓪᓗ ᒐᕙᒪᒃᑯᓐᓄᑦ.

ᐅᑯᐊ ᑎᑎᕋᖅᓯᒪᔪᑦ ᓇᓗᓇᐃᔭᐃᒍᑕᐅᔪᑦ ᓄᓇᕗᒻᒦᖔᖅᑐᓂᒃ ᑐᕌᖓᓪᓗᑎᒃ 6 ᐊᒡᒍᑐᖅᓯᒪᔪᑦ: 
ᐃᒻᒥᒃᑰᕐᓂᖅ ᐊᐅᓚᑦᓯᓂᕐᓗ, ᐅᖃᐅᓯᓕᕆᓂᖅ ᐃᓕᓐᓂᐊᖅᑐᓕᕆᓂᕐᓗ, ᐋᓐᓂᐊᖃᕐᓇᖏᑦᑐᓕᕆᓂᖅ 
ᖃᓄᐃᑦᑕᐃᓕᑎᑦᓯᓂᕐᓗ, ᐊᕙᑎᓕᕆᓂᖅ, ᐊᑭᑐᔫᑎᓕᕆᓂᖅ, ᑮᓇᐅᔭᓕᐅᕈᑎᑦᓴᖃᖅᑎᑦᓯᓂᕐᓗ.

ᐃᒻᒥᒃᑯᑦ ᐊᐅᓚᑦᓯᓂᖅ 
ᓴᙱᓂᖃᕐᓂᕐᓗ
ᓄᓇᕗᑦ ᒐᕙᒪᒃᑯᖏᑦ ᐊᐃᑉᐸᑐᐊᕆᔭᖅ ᑲᓇᑕᒥ ᒐᕙᒪᓂᒃ ᑐᙵᕕᖃᖅᑐᓂ ᐊᖏᖃᑎᒌᑦᑎᐅᓂᕐᒥᒃ, 
ᐊᒡᒍᑐᖅᓯᒪᙱᑦᑐᑦ ᓂᕈᐊᖅᑕᐅᓯᒪᔪᑦ ᒪᓕᒐᓕᐅᖅᑎᓕᒫᓪᓗ ᓂᕈᐊᕋᑦᓴᐅᕙᑦᑐᑦ 
ᓂᕈᐊᖅᑕᐅᕙᑦᑐᑎᒃ ᐃᒻᒥᒃᑰᖅᑎᐅᓪᓗᑎᒃ. ᖄᒃᑲᓐᓂᖓᒍᑦ, ᒐᕙᒪᑑᔪᑦ ᑲᓇᑕᒥ 13-ᖑᑎᓪᓗᒋᑦ 
ᖃᓪᓗᓈᓂ ᐅᑭᐅᖅᑕᖅᑐᒥᓗ ᐊᕕᑦᑐᖅᓯᒪᓂᖏᑦ ᒥᓂᔅᑕᓕᒫᑦ ᓄᓇᖃᖅᑳᖅᑐᒥᓂᐅᓪᓗᑎᒃ. 
ᑕᒪᓐᓇ ᑐᓴᕈᒥᓇᖅᑐᖅ ᐃᓄᐃᑦ ᓇᒻᒥᓂᖅ ᐊᐅᓚᑦᓯᒍᓐᓇᖅᓯᓂᖏᓐᓄᑦ. ᓄᓇᕗᑦ 
ᒐᕙᒪᒃᑯᖏᑦ ᒐᕙᒪᑐᖃᒃᑯᓪᓗ ᑕᒪᒃᑮᑦ ᐱᒻᒪᕆᐅᔪᒥᒃ ᐱᓕᕆᐊᑦᓴᓖᑦ ᓄᓇᕗᒻᒥ ᐃᓄᖏᓐᓄᑦ 
ᒪᓕᑦᑐᒍᑦ ᓄᓇᕗᒻᒥ ᐊᖏᕈᑎ, ᐃᓚᒋᔭᐅᓪᓗᓂ ᑎᑭᐅᑎᒋᐊᖃᕐᓂᖅ ᐃᓄᐃᑦ ᖃᑦᓯᐅᓂᖏᑦ 
ᒪᓕᑦᑐᒋᑦ ᐃᖅᑲᓇᐃᔭᖅᑎᑦᓯᒋᐊᖃᕐᓂᕐᒥᒃ ᒐᕙᒪᒃᑯᑦ ᐃᖅᑲᓇᐃᔭᕐᕕᖏᓐᓂ; ᐃᓄᓐᓂᒃ 
ᐱᕕᑦᓴᖃᖅᑎᑦᓯᒋᐊᖃᕐᓂᕐᒧᑦ ᐃᓚᐅᖃᑕᐅᒍᓐᓇᖁᓪᓗᒋᑦ ᐋᖅᑭᑦᓱᐃᖃᑦᑕᓂᕐᒧᑦ ᐃᓄᓕᕆᓂᕐᒧᑦ 
ᐃᓕᖅᑯᓯᓕᕆᓂᕐᒧᓪᓗ ᐊᑐᐊᒐᕐᓂᒃ, ᐱᓕᕆᐊᓂᒃ ᐱᔨᑦᓯᕋᐅᑎᓂᓪᓗ; ᓇᓗᓇᐃᖅᓯᓯᒪᓂᕐᒥᓪᓗ 
ᐃᓄᐃᑦ ᐱᖅᑯᓯᖏᑦ ᐋᖅᑭᑦᓱᐃᒍᑕᐅᖃᑦᑕᕐᓗᑎᒃ ᑐᙵᕕᒋᔭᐅᓗᑎᓪᓗ ᐱᓕᕆᐊᕆᕙᑦᑕᑦᑎᓐᓄᑦ.

ᐃᓄᐃᑦ ᓄᓇᕗᒻᒥ ᓇᒻᒥᓂᖃᖅᑐᑦ 17.7 ᐳᓴᓐᑎᖏᓐᓂᒃ ᓄᓇᓂᒃ ᓄᓇᕗᒻᒥ. ᑲᓇᑕᐅᑉ ᒐᕙᒪᒃᑯᖏᑦ 
ᓇᒻᒥᓂᖃᖅᑐᑎᒃ ᐊᓯᓕᒫᖏᓐᓂᒃ, ᖃᐅᔨᒪᔭᐅᓪᓗᑎᒃ ᑯᐃᓐ ᓄᓇᖁᑎᖏᑦ. ᓄᓇᕗᑦ ᒐᕙᒪᒃᑯᖏᑦ 
ᓄᓇᕗᑦ ᑐᙵᕕᒃᑯᓪᓗ ᒫᓐᓇ ᐊᔩᕈᑎᖃᖅᑐᑦ ᓇᒻᒥᓂᖅᓱᕐᓂᕐᒧᑦ ᐊᖏᕈᑎᒥᒃ ᑲᓇᑕᐅᑉ 
ᒐᕙᒪᒃᑯᖏᓐᓄᑦ. ᐊᑎᓕᐅᖅᑕᐅᓯᒪᓕᖅᑲᑦ, ᓇᒻᒥᓂᖅᓱᕐᓂᒃᑯᑦ ᓄᑦᑎᖅᓯᒐᔭᖅᑐᑦ ᖃᓪᓗᓈᓂᑎᑐᑦ 
ᓴᙱᓂᐅᔪᒥᒃ ᐱᓕᕆᐊᑦᓴᓂᓪᓗ ᑲᓇᑕᐅᑉ ᒐᕙᒪᒃᑯᖏᓐᓂᒃ ᓄᓇᕗᑦ ᒐᕙᒪᒃᑯᖏᓐᓄᑦ. 
ᐱᓗᐊᙳᐊᖅᑐᖅ, ᓄᓇᕗᑦ ᒐᕙᒪᒃᑯᑦ ᐱᖁᖅᑎᒍᑦ ᓴᙱᓂᖃᓕᕋᔭᖅᑐᑦ ᑯᐃᓐ ᓄᓇᖁᑎᖏᓐᓂ, 
ᐃᓱᒪᓕᐅᕈᑎᖃᕈᓐᓇᕐᓗᑎᒃ ᓄᓇᐃᑦ ᒥᑦᓵᓄᑦ ᐱᔪᓐᓇᐅᑎᖃᕐᓗᑎᓪᓗ ᓂᖏᕋᖃᑦᑕᕈᓐᓇᓂᕐᒧᑦ 
ᑮᓇᐅᔭᓂᒃ ᐅᔭᕋᕐᓂᐊᕐᕕᓐᓂᒃ, ᓄᓇᕗᒻᒥ ᐱᕚᓪᓕᕈᑎᖃᕐᓗᑎᓪᓗ ᒐᕙᒪᓕᕆᓂᖅᑎᒍᑦ ᓇᒻᒥᓂᖅ 
ᐊᐅᓚᑦᓯᒍᓐᓇᖅᓯᓂᕐᒥᒃ. ᓇᒻᒥᓂᖅᓱᕐᓂᕐᒧᑦ ᐊᖏᕈᑏᑦ ᐊᑎᓕᐅᖅᑕᐅᓯᒪᓕᕇᖅᑐᑦ ᑲᓇᑕᐅᑉ 
ᒐᕙᒪᒃᑯᖏᓐᓄᑦ ᐊᒻᒪᓗ ᓄᓇᑦᓯᐊᕐᒥ ᔫᑳᓐᒥᓗ ᒐᕙᒪᒃᑯᖏᓐᓄᑦ. ᐱᔭᕇᖅᑕᐅᑉᐸᑦ ᓇᒻᒥᓂᖅᓱᕐᓂᕐᒧᑦ 
ᐊᖏᕈᑎ ᑲᓇᑕᐅᑉ ᒐᕙᒪᒃᑯᖏᓐᓄᑦ ᓯᕗᓪᓕᐅᔾᔭᐅᓯᒪᔪᖅ ᓄᓇᕗᒻᒥᐅᓄᑦ ᓇᓗᓇᐃᖅᓯᒍᑕᐅᓪᓗᓂᓗ 
ᐊᓪᓗᕆᐊᕈᑎᖃᕐᓂᕐᒥᒃ ᒐᕙᒪᓕᕆᓂᕐᒧᑦ ᐱᕈᖅᐸᓪᓕᐊᓂᑦᑎᓐᓄᑦ ᓄᓇᕗᒻᒥ.

ᐅᖃᐅᓯᓕᕆᓂᖅ 
ᐃᓕᓐᓂᐊᖅᑐᓕᕆᓂᕐᓗ
ᓄᓇᕗᒻᒥ ᐃᓄᐃᑦ ᓯᕗᒧᒋᐊᕈᑎᖃᖅᓯᒪᒐᓗᐊᖅᑎᓪᓗᒋᑦ ᐃᓕᓐᓂᐊᖃᑦᑕᓂᒃᑯᑦ, ᓱᓕ 
ᓇᓕᒧᒌᙱᓗᐊᖅᑐᑦ ᐃᓕᓐᓂᐊᕇᖃᑦᑕᕐᓂᖏᓐᓂᒃ ᐃᓄᐃᑦ ᐊᓯᖏᓪᓗ ᖃᓪᓗᓈᕈᔪᐃᑦ ᑲᓇᑕᒥ. 
ᐊᑕᖏᖅᑐᒍ, ᐊᑐᐃᓐᓇᖃᕐᓂᖅ ᐃᓕᓐᓂᐊᕈᑎᑦᓴᓂᒃ ᐃᓱᓕᑦᑕᕐᕕᖃᖅᑐᖅ ᐅᑭᐅᖅᑕᖅᑐᒥ. ᐱᓗᐊᖅᑐᒥ 
ᐱᕚᓪᓕᖅᑕᐅᒋᐊᓖᑦ ᐸᐃᕆᕖᑦ ᐃᓕᓐᓂᐊᕆᖅᓴᖅᑐᓄᓪᓗ ᐱᓕᕆᐊᑦ ᓄᓇᕗᒻᒥ ᓄᓇᓕᖏᓐᓂ.

ᓄᓇᕗᒻᒥ ᒪᒃᑯᑦᑐᑦ ᐃᓕᓐᓂᐊᖅᐸᓪᓕᐊᑎᓪᓗᒋᑦ, ᖃᑦᓰᓐᓇᐅᓗᐊᖅᑐᑦ 
ᐱᔭᕇᖅᐸᑦᑐᑦ. ᑭᒡᓕᓯᓂᐊᖅᑕᐅᓯᒪᔪᑦ ᐱᔭᕇᖅᐸᑦᑐᓂᒃ 
ᖃᑦᓰᓐᓇᐅᒐᓗᐊᖅᑎᓪᓗᒋᑦ ᐃᓕᓐᓂᐊᖅᑕᒥᓐᓂᒃ ᐱᔭᕇᖅᐸᑦᑐᑦ 
ᓄᓇᓕᓐᓂ ᐊᔾᔨᒋᙱᑦᑐᑦ, ᑐᓴᕈᒥᓇᙱᑦᑐᓂ ᓱᓕᔪᖅ ᐃᓄᐃᑦ 
ᐃᓕᓐᓂᐊᖅᐸᑦᑐᑦ ᐅᓪᓗᒥ ᐊᒥᓱᑦ ᓄᓇᕗᒻᒥ ᐱᔭᕇᖅᐸᙱᑦᑐᑦ 
ᐃᓕᓐᓂᐊᕐᕕᐊᓗᒻᒥᒃ, ᐊᒥᓱᓪᓗ ᐱᔪᓐᓇᕐᓂᖃᙱᓗᐊᖅᑐᑦ 
ᖃᐅᔨᒪᓂᖃᙱᓗᐊᖅᑐᓪᓗ ᓄᓇᖃᖅᑳᖅᑐᒥᓂᐅᙱᑦᑐᑎᑐᑦ 
ᐱᔭᕇᖅᐸᑦᑐᓂᒃ. ᑕᒪᓐᓇ ᓇᓗᓇᐃᖅᓯᒪᔪᖅ ᐃᓕᓐᓂᐊᕐᕕᐊᓗᒻᒥ 
ᐱᔭᕇᖅᐸᑦᑐᑦ 48.5 ᐳᓴᓐᑎᖏᑦ ᑲᓇᑕᒥ 88 ᐳᓴᓐᑎᐅᑎᓪᓗᒋᑦ. 
ᐅᐸᖃᑦᑕᙱᓐᓂᖅ ᐃᓱᒫᓗᓐᓇᕐᒥᔪᖅ ᐃᓕᓐᓂᐊᖅᑐᓕᕆᓂᕐᒥ 
ᐊᑯᓐᓂᖓᓃᑦᑐᑦ 20 ᐳᓴᓐᑎᒥᒃ 50 ᐳᓴᓐᑎᒧᑦ.

ᒪᑭᒪᐃᓐᓇᖅᑎᑦᓯᓂᖅ ᐅᖃᐅᓯᑦᑎᓐᓂᒃ ᐃᓕᖅᑯᓯᑦᑎᓂᓪᓗ ᐱᒻᒪᕆᐅᒻᒥᔪᑦ ᓇᓗᓇᐃᖅᓯᒪᓂᕐᒧᑦ 
ᑭᓇᐅᓂᑦᑎᓐᓂᒃ ᓄᓇᖅᑲᑎᒌᓐᓂᒧᓪᓗ. ᐃᓕᖅᑯᓯᑦᑎᓐᓂᒃ ᑲᔪᓯᑎᑦᓯᓂᖅ ᐱᓗᐊᖅᑐᒥ ᐃᓱᒪᑦᓯᐊᖃᕐᓂᕐᒧᑦ 
ᖃᓄᐃᑦᑕᐃᓕᓂᕐᒧᓪᓗ. ᐅᓪᓗᒥ, ᐃᓄᒃᑐᑦ ᓱᓕ ᓴᙱᓂᖅᐹᖑᖃᑕᐅᔪᖅ ᓄᓇᖃᖅᑳᖅᑐᒥᓃᑦ 
ᐅᖃᐅᓯᖏᓐᓂ ᑲᓇᑕᒥ. ᑲᓇᑕᒥ ᑭᒡᓕᓯᓂᐊᖅᑎᒃᑯᑦ (2011), 89 ᐳᓴᓐᑎᖏᑦ ᓄᓇᕗᒻᒥ ᐃᓄᐃᑦ 
ᐅᖃᖃᑎᒌᒍᓐᓇᕐᓂᕋᖅᓯᒪᔪᑦ ᐃᓄᒃᑐᑦ. ᑭᒡᓕᓯᓂᐊᕈᑎᒥᓃᑦ ᐊᒥᓱᐊᓘᔮᕋᓗᐊᖅᑎᓪᓗᒋᑦ, ᓱᓕᔪᖅ 
ᐊᑐᖅᑕᐅᖃᑦᑕᕐᓂᖓ ᐃᓄᒃᑐᑦ ᐃᓄᐃᑦ ᐊᖏᕐᕋᖏᓐᓂ ᓄᓇᕗᒻᒥ ᓱᑲᑦᑐᐊᓗᒻᒥᒃ ᑲᑕᑉᐸᓪᓕᐊᔪᖅ.

ᐊᑯᓐᓂᖓᓂ 1996 ᐊᒻᒪᓗ 2011, ᐃᓄᒃᑐᑦ ᐅᖃᐅᓯᓖᑦ ᓄᓇᕗᒻᒥ ᖃᑦᓰᓐᓇᕈᖅᐹᓪᓕᓚᐅᖅᑐᑦ 88 
ᐳᓴᓐᑎᖏᓐᓂᒃ 80 ᐳᓴᓐᑎᖏᓐᓄᑦ. ᑖᒃᑯᓇᓂᑦᓴᐃᓐᓇᖅ ᐊᕐᕌᒍᖏᓐᓂ, ᐊᑐᖅᑕᐅᓂᖓ ᐃᓄᒃᑐᑦ ᐃᓄᐃᑦ 
ᐊᖏᕐᕋᖏᓐᓂ ᓄᓇᕗᒻᒥ ᑲᑕᓚᐅᖅᑐᖅ 76 ᐳᓴᓐᑎᓂᒃ 1996-ᒥ 61 
ᐳᓴᓐᑎᖏᓐᓄᑦ 2011-ᒥ (ᑲᓇᑕᒥ ᐊᖏ ᕐᕋᕆᔭᐅᔪᓂᒃ ᑭᒡᓕᓯᓂᐊᕈᑎ, 
2011). ᑕᒪᓐᓇ ᑕᐸᐃᕐᓇᖅᑐᒥᒃ ᐅᖃᐅᓯᕐᒥᓂᒃ ᐊᓐᓂᐃᓂᐅᓯᒪᔪᖅ 
ᐃᓄᒃᑐᑦ ᐊᑦᓱᕉᑕᐅᒋᐊᖃᕐᓂᖓᓂᒃ ᐱᓯᒪᔭᐅᖏᓐᓇᖁᓪᓗᒍ, 
ᑐᙵᕕᓕᐅᖅᑕᐅᖁᓪᓗᒍ, ᓴᖅᑭᔮᖅᑎᑕᐅᒋᐊᕐᓗᓂ 
ᒪᑭᑉᐸᓪᓕᐊᒃᑲᓐᓂᖅᑎᑕᐅᓗᓂᓗ ᐊᑐᖅᑕᐅᕙᓐᓂᖓ ᐃᓄᒃᑐᑦ 
ᓄᓇᕗᒻᒥ.

ᓄᓇᕗᑦ ᐱᖁᔭᕐᔪᐊᖓᓂ, ᒐᕙᒪᑐᖃᒃᑯᑦ ᐱᖁᔭᕐᔪᐊᖓᑦ, 
ᓄᓇᕗᑦ ᒐᕙᒪᒃᑯᖏᑦ ᐱᓕᕆᐊᑦᓴᖃᖅᑎᐅᔪᑦ ᓴᐳᒻᒥᔭᐅᓂᖓᓂᒃ 
ᓴᖅᑭᔮᖅᑎᑕᐅᒋᐊᖃᕐᓂᖏᓂᓪᓗ ᐃᓄᒃᑐᑦ. ᐅᒡᒍᕐᓇᖅᑐᖅ, 

ᖃᑦᓯᐅᓂᖏᑦ ᐃᓄᒃᑐᑦ 
ᐅᖃᐅᓯᒋᐊᖓᓖᑦ ᓄᓇᕗᒻᒥ

88% 80%

1994 2011

ᐃᓄᒃᑐᑦ ᐃᓄᒃᑐᑦ

ᐃᓕᓐᓂᐊᕐᕕᐊᓗᒻᒥ 
ᐱᔭᕇᖅᐸᑦᑐᑦ

48.5% 88%

ᓄᓇᕗᑦ ᑲᓇᑕ

ᑮᓇᐅᔭᖃᖅᑎᑕᐅᙱᓗᐊᕐᓂᖓᓄᑦ ᓄᓇᕗᒻᒥ ᐃᓕᓐᓂᐊᖅᑐᓕᕆᓂᖅ ᑐᑭᓕᒃ ᓄᓇᕗᑦ ᒐᕙᒪᒃᑯᖏᑦ 
ᑎᑭᐅᑎᓯᒪᙱᑦᑐᑦ ᐊᑯᓂᐊᓗᒃ ᑐᕌᒐᕆᔭᐅᔪᒥᒃ ᐊᑐᓕᖅᑎᑦᓯᒋᐊᖃᕐᓂᕐᒧᑦ ᒪᕐᕉᓐᓂᒃ ᐅᖃᐅᓰᓐᓂᒃ 
ᐃᓄᒃᑐᑦ ᐃᓕᓐᓂᐊᖅᑎᑦᓯᒍᑎᖃᕐᓂᕐᒥᒃ.

ᓄᓇᕗᑦ ᒐᕙᒪᒃᑯᑦ ᖃᐅᔨᒪᒻᒥᔪᑦ ᐅᖃᐅᓯᓕᕆᓂᖅ ᐃᓕᓐᓂᐊᖅᑐᓕᕆᓂᕐᓗ 
ᑐᕌᖓᖃᑎᒌᒻᒪᑎᒃ ᒪᓐᓇᐅᔪᕐᓗ ᖃᓄᐃᓐᓂᖓ ᐅᖃᐅᓯᕗᑦ ᐃᓕᓐᓂᐊᖅᑐᓕᕆᓂᕐᓗ ᓄᓇᕗᒻᒥ 
ᐊᑕᖏᖅᑕᐅᒍᓐᓇᖅᑐᖅ ᓱᑲᑦᑐᒥᒃ ᐊᓯᔾᔨᖅᐸᓪᓕᐊᓯᒪᓂᕐᒧᑦ ᐱᒻᒪᕆᐅᑎᑕᐅᒋᐊᖃᕐᓂᖓᓂᓪᓗ 
ᑮᓇᐅᔭᖃᖅᑎᑕᐅᒋᐊᖃᕐᓂᖓᓂᓪᓗ. ᓄᑖᑦ ᐱᓕᕆᐊᑦ ᒫᓐᓇᐅᔪᖅ ᐋᖅᑭᑦᓱᖅᑕᐅᕙᓪᓕᐊᔪᑦ 
ᐊᒥᓱᕐᖑᕆᐊᒃᑲᓐᓂᖁᓪᓗᒋᑦ ᐃᓕᓐᓂᐊᕐᕕᐊᓗᒻᒥ ᐱᔭᕇᖅᐸᑦᑐᑦ, ᐊᔭᐅᖅᑐᐃᓂᖅ 
ᓯᓚᑦᑐᓴᕐᕕᓕᐊᖃᑦᑕᖁᔨᓗᑎᒃ, ᐃᓚᒋᓕᐅᔾᔨᓗᑎᓪᓗ ᐃᓕᖅᑯᓯᑦᑎᓐᓄᑦ ᑐᕌᖓᔪᓂᒃ ᐃᓕᓐᓂᐊᕈᑎᓂᒃ.

ᐊᑉᐸᓯᓐᓂᖏᑦ ᐃᓕᓐᓂᐊᕐᓂᕐᒥᒃ ᐱᔭᕇᖅᐸᑦᑐᑦ ᑐᕌᖓᔪᑦ ᐊᔾᔨᒌᙱᑦᑐᓄᑦ ᐃᓄᓕᕆᓂᕐᒧᑦ 
ᐊᑦᑐᐃᕙᑦᑐᓂᒃ, ᐃᓚᒋᔭᐅᓪᓗᑎᒃ ᐃᖅᑲᓇᐃᔮᑦᓴᖃᙱᓐᓂᖅ, ᐊᒥᓲᓂᖅᓴᐃᑦ 
ᐃᖅᑲᖅᑐᐃᕕᓕᐊᖃᑦᑕᕐᓂᖏᓐᓄᑦ ᐋᓐᓂᐊᓕᖃᑦᑕᕐᓂᖏᑦ ᓱᒃᑰᓗᐊᕐᓂᖏᓐᓄᓪᓗ. ᑐᙵᕕᖓᒍᑦ 
ᐊᓯᔾᔨᖅᑕᐅᒋᐊᓕᒃ ᐃᓕᓐᓂᐊᖅᑐᓕᕆᓂᖅ, ᑐᕌᖓᓗᓂ ᐃᓄᐃᑦ ᐃᓕᖅᑯᓯᖏᓐᓄᑦ, ᑭᖑᓂᑦᑎᓐᓄᑦ 
ᓄᓇ ᕐᔪᐊᒥᓗ ᐃᓱᒪᒍᓯᑦᑎᓐᓄᑦ, ᐱᑕᖃᕆᐊᓕᒃ ᐱᔭᐅᓯᒪᐃᓐᓇᖁᓪᓗᒍ ᒪᑭᑉᐸᓪᓕᐊᒃᑲᓐᓂᖁᓪᓗᒍᓗ 
ᐃᓄᐃᑦ ᐅᖃᐅᓯᖓᑦ.

ᐋᓐᓂᐊᖃᕐᓇᖏᑦᑐᓕᕆᓂᖅ 
ᖃᓄᐃᙱᑦᓯᐊᕋᓱᐊᕐᓂᕐᓗ
ᐊᒥᓱᓂᒃ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐊᑦᓱᕈᕐᓇᖅᑐᒃᑰᕈᑎᖃᖅᑐᒍᑦ ᓄᓇᕗᒻᒥ ᓄᓇᓕᖏᓐᓂ. 
ᐃᓱᒫᓗᓐᓇᖅᑐᑦ ᑮᓇᐅᔾᔭᑦᓴᙱᓗᐊᕐᓂᕐᒧᑦ, ᐃᓪᓗᓕᕆᓂᕐᒧᑦ, ᐃᓕᓐᓂᐊᖅᑐᓕᕆᓂᕐᒧᑦ, 
ᓂᕆᔭᑦᓴᖃᑦᓯᐊᙱᓂᕐᒧᑦ, ᐊᑐᐃᓐᓇᐅᙱᓗᐊᕐᓂᖏᓐᓄᑦ ᐊᑐᐃᓐᓇᖃᙱᓂᕐᒧᓪᓗ 
ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐱᔨᑦᓯᕋᐅᑎᓄᑦ, ᐃᓱᒪᓕᕆᓂᕐᒧᑦ ᐊᕙᑎᓕᕆᓂᕐᒧᓪᓗ 
ᖃᓄᐃᒍᑕᐅᓕᖅᐸᑦᑐᖅ ᐋᓐᓂᐊᓕᖅᐸᑦᑐᑎᒃ ᓄᓇᕗᒻᒥᐅᑦ. ᐊᒥᓱᑦ ᐃᓱᒫᓘᑎᐅᔪᑦ ᑐᙵᕕᖃᖅᑐᑦ 
ᐃᓅᓯᓕᕆᓂᕐᒧᑦ-ᑮᓇᐅᔭᓕᐅᕈᓐᓇᓂᕐᒧᑦ ᓇᓕᒧᒌᙱᓗᐊᕐᓂᖏᓐᓄᑦ ᐃᓄᐃᑦ ᐊᓯᖏᓪᓗ 
ᓄᓇᖃᖅᑳᖅᑐᒥᓂᐅᙱᑦᑐᑦ ᑲᓇᑕᒥᐅᑦ.

ᐊᔾᔨᒌᙱᑦᑐᑦ ᓇᓗᓇᐃᕈᑕᐅᓯᒪᔪᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐊᒥᒐᖅᓯᓂᑦᑎᓐᓂᒃ ᓄᓇᕗᒻᒥ 
ᑲᓇᑕᒦᑦᑐᓪᓗ ᐊᓯᖏᑦ. ᐃᓅᓯᖃᕈᓐᓇᕐᓂᖏᑦ ᓄᓇᕗᒻᒥᐅᑦ 71.8 ᐊᕐᕌᒍᖏᑦ, ᐊᕐᕌᒍᓂᒃ ᖁᓕᑲᓴᓐᓂᒃ 
ᐊᑉᐸᓯᓐᓂᖅᓴᖅ ᑲᓇᑕᒥ. ᐱᐊᕋᐃᑦ ᑐᖁᖃᑦᑕᕐᓂᖏᑦ ᐱᖓᓱᐊᖅᑎᖅᑐᒍ ᐊᒥᓲᓂᖅᓴᐃᑦ ᑲᓇᑕᒥ 
ᐳᕙᓪᓗᓐᓇᖅᑐᓖᑦ 50-ᕋᖅᑐᒍ ᐊᒥᓲᓂᖅᓴᐃᑦ. ᖄᒃᑲᓐᓂᖓᒍᑦ, 62 ᐳᓴᓐᑎᖏᑦ ᓄᓇᕗᒻᒥᐅᑦ 
ᐅᑭᐅᓖᑦ 12 ᐅᖓᑖᓄᓪᓗ ᓇᓗᓇᐃᖅᓯᓯᒪᔪᑦ ᓯᒡᒐᓕᐊᖅᑐᓲᖑᓂᕐᒥᓂᒃ, 18 ᐳᓴᓐᑎᐅᑎᓪᓗᒋᑦ 
ᑲᓇᑕᒥᐅᑦ ᑕᐃᒫᑦᓴᐃᓐᓇᖅ ᐊᑭᐅᓖᑦ.

ᓄᓇᕗᒻᒥᐅᑦ ᑐᒡᓕᕆᔭᐅᔪᑦ ᖁᑦᑎᓂᖅᐹᓂᒃ ᐊᖏᕐᕋᒥᐅᖃᑎᒌᓂ ᑮᓇᐅᔾᔭᑦᓴᓂᖏᑦ ᑲᓇᑕᒥ, $97,441. 
ᑖᓐᓇ ᑭᒡᓕᓯᓂᐊᖅᑕᐅᓯᒪᔪᖅ ᑭᓯᐊᓂᓕ, ᐃᔨᖅᓯᓯᒪᔪᖅ ᐊᓯᖏᓐᓂᒃ ᓇᓕᒧᒌᙱᒍᑕᐅᔪᓂᒃ. ᓲᕐᓗ, 
ᑲᑎᓪᓗᒋᑦ ᕿᑎᐊᒍᑦ ᐊᑐᓂᑦ ᑮᓇᐅᔾᔭᑦᓵᑦ ᓄᓇᖃᖅᑳᖅᑐᒥᓂᐅᙱᑦᑐᓄᑦ ᓄᓇᕗᒻᒥ $84,139, 
ᐃᓄᐃᑦ ᓄᓇᕗᒻᒥ $24,768. ᑕᒪᓐᓇ ᓇᓕᒧᒌᙱᓐᓂᐅᔪᖅ ᓇᓗᓇᐃᖅᓯᒪᒃᑲᓐᓂᖃᑦᑕᖅᑐᖅ 
ᑲᑎᓪᓗᒋᑦ ᐊᑭᑐᓂᖏᓐᓄᑦ ᐃᓅᓇᓱᐊᕐᓂᕐᒧᑦ ᐅᑭᐅᖅᑕᖅᑐᒥ ᓄᓇᓕᖏᓐᓂ, ᐊᑭᑐᓪᓗᑎᒃ 
ᐃᓪᓗᓂᒃ ᐊᑐᖅᑐᐊᕈᑏᑦ, ᐊᑭᑐᓪᓗᑎᒃ ᓂᖀᑦ ᓂᐅᕕᐊᑦᓴᐃᓪᓗ ᐅᒥᐊᕐᔪᐊᒃᑰᖅᑕᐅᒋᐊᓖᑦ 
ᖃᖓᑕᔫᒃᑰᖅᑕᐅᒋᐊᓖᓪᓘᓐᓃᑦ.

ᐊᒻᒪᓗ, 15 ᐳᓴᓐᑎᖏᑦ ᓄᓇᕗᒻᒥᐅᑦ ᐃᖅᑲᓇᐃᔮᖃᙱᑦᑐᑦ ᐊᒻᒪᓗ 38 ᐳᓴᓐᑎᖏᑦ ᐃᓄᓕᕆᔨᒃᑯᓐᓂᒃ 
ᐃᑲᔫᓯᐊᖅᑖᐸᑦᑐᑦ. ᑮᓇᐅᔭᓕᐅᕈᓐᓇᓂᕐᒧᑦ ᐊᔾᔨᒌᙱᓐᓂᖏᑦ ᐱᔾᔪᑕᐅᔪᑦ ᐊᒥᒐᖅᓯᓂᖏᓐᓄᑦ 
ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ, ᓂᕆᔭᑦᓴᖃᑦᓯᐊ ᙱᓂᕐᒧᑦ, ᐊᓯᖏᓐᓂᓪᓗ ᐃᓅᓯᓕᕆᓂᕐᒧᑦ 
ᐊᑲᐅᙱᓕᐅᕈᑕᐅᔪᓄᑦ ᓄᓇᕗᒻᒥᐅᓄᑦ ᐊᓯᖏᓐᓄᓪᓗ ᑲᓇᑕᒥᐅᓄᑦ, ᐃᓄᐃᑦ ᐊᓯᖏᓪᓗ 
ᓄᓇᖃᖅᑳᖅᑐᒥᓂᐅᙱᑦᑐᑦ ᓄᓇᕗᒻᒥ.

ᑕᐸᐃᕐᓇᖅᑐᑦ ᖃᑦᓯᐅᓂᖏᑦ ᓂᕆᔭᑦᓴᖃᑦᓯᐊᖃᑦᑕᙱᑦᑐᑦ ᐃᓄᐃᑦ ᓄᓇᕗᒻᒥ. ᑕᒪᓐᓇ ᑲᑎᑦᑐᒋᑦ 
ᑮᓇᐅᔾᔭᑦᓴᙱᓗᐊᕐᓂᖏᑦ, ᐊᑭᑐᓗᐊᕐᓂᖏᑦ ᓂᖀᑦ, ᐊᑐᐃᓐᓇᖃᕈᓐᓃᖅᐸᓪᓕᐊᓂᖏᑦ ᐃᓄᓕᖅᑕᓂᒃ 
ᓂᕿᓂᒃ ᐊᑭᑐᓗᐊᕐᓂᖏᓐᓄᑦ ᐅᖅᓱᐊᓗᐃᑦ ᐊᖑᓇᓱᓐᓂᒧᓪᓗ ᓱᓇᒃᑯᑖᑦ ᓲᕐᓗ ᖃᒧᑕᐅᔭᐃᑦ, 
ᓯᑕᒪᓖᑦ ᐱᓲᑏᑦ, ᖁᑭᐅᑏᑦ, ᓴᒃᑯᐃᓪᓗ. ᐃᓄᐃᑦ ᖃᓄᐃᓐᓂᖏᓐᓂᒃ ᖃᐅᔨᓴᕈᑎᐅᓚᐅᖅᓯᒪᔪᖅ, 

ᓄᓇᕗᒻᒥ 2007 ᐊᒻᒪᓗ 2008, ᖃᐅᔨᒍᑕᐅᓚᐅᖅᑐᑦ 70.2 ᐳᓴᓐᑎᖏᑦ ᐃᓄᐃᑦ ᐃᓪᓗᒥᐅᖃᑎᒌᑦ 
ᓂᕆᔭᑦᓴᖃᑦᓯᐊᖃᑦᑕᙱᑦᑐᑦ, ᐊᑐᐃᓐᓇᖃᙱᓗᐊᖅᑐᑦ ᓈᒻᒪᓈᖅᑐᓂᒃ ᐱᐅᔪᓂᓪᓗ ᓂᕿᓂᒃ. 
ᑕᒪᓐᓇ ᓯᑕᒪᐅᔪᖅᑐᐃᕋᖅᑐᒍ ᐊᒥᓲᓂᖅᓴᐃᑦ ᑲᓇᑕᒥ ᖃᑦᓯᐅᓂᖏᓐᓂᒃ 9 ᐳᓴᓐᑎᖏᓐᓂᒃ.

ᑭᒃᑯᑐᐃᓐᓇᐃᑦ ᖃᓄᐃᙱᑦᓯᐊᖅᑕᐃᓕᒍᓐᓇᖁᓪᓗᒋᑦ, ᐊᑐᐃᓐᓇᖃᕆᐊᓖᑦ ᓈᒻᒪᓈᖅᑐᓂᒃ 
ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐱᔨᑦᓯᕋᐅᑎᓄᑦ. ᓄᓇᓕᓐᓂ ᐊᖏᓂᖅᓴᓂ ᑐᑦᑕᕐᕕᓐᓃᙱᒃᑯᑎᒃ, 
ᓄᓇᕗᒻᒥ ᓄᓇᓖᑦ ᐊᒥᒐᖅᑐᓂᒃ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐱᔨᑦᓯᕋᐅᑎᑕᓖᑦ ᓄᓇᓕᓐᓂᓗ 
ᐋᓐᓂᐊᕐᕕᓐᓂ ᐅᐸᒐᑐᐊᖃᖅᑐᑎᒃ. ᓄᓇᕗᒻᒥᐅᑦ ᐊᐅᓪᓚᖃᑦᑕᐃᓐᓇᕆᐊᓖᑦ ᓄᓇᖏᑕ 
ᓯᓚᑖᓄᑦ ᑐᑦᑕᕐᕕᓐᓄᑦ ᐊᖏᓂᖅᓴᓄᑦ ᓄᓇᓕᓐᓄᑦ ᐅᕝᕙᓗ ᖃᓪᓗᓈᓄᑦ ᐋᓐᓂᐊᕐᕕᓕᐊᕐᓗᑎᒃ 
ᐃᓅᓕᓴᖅᑕᐅᒋᐊᖅᑐᕐᓗᑎᒃ.

ᓄᓇᕗᒻᒥ ᐃᓄᐃᑦ ᐅᖁᒪᐃᑦᑐᒃᑰᕈᑎᖃᖅᐸᑦᑐᑦ ᐃᓱᒪᓕᕆᓂᕐᒧᑦ ᐊᑲᐅᙱᓕᐅᕈᑎᓄᑦ 
ᐊᒥᓲᓂᖅᓴᐃᓪᓗ ᐊᔪᓕᕈᑎᖃᖅᓯᒪᕙᑦᑐᑎᒃ, ᐋᓐᓂᖅᓱᐃᖃᑦᑕᕐᓂᖅ ᐃᒻᒥᓃᖃᑦᑕᕐᓂᕐᓗ ᓱᑲᑦᑐᐊᓗᒻᒥᒃ 
ᐃᓅᓯᓕᕆᓂᕐᒧᑦ ᐊᓯᔾᔨᖅᐸᓪᓕᐊᓂᒃᑰᖅᓯᒪᒻᒪᑕ, ᐊᓯᐊᒎᕐᕕᖃᕋᑎᒃ ᓄᑦᑎᖅᑕᐅᓯᒪᔪᑦ, ᐊᓯᐊᒎᕐᕕᖃᕋᑎᒃ 
ᐊᐅᓪᓚᖅᑎᑕᐅᓪᓗᑎᒃ ᐃᓕᓐᓂᐊᕆᐊᖅᑎᑕᐅᕙᑦᑐᒥᓃᑦ, ᑮᓇᐅᔭᖅᑎᑕᐅᙱᓗᐊᖃᑦᑕᕐᓂᖏᓐᓄᓪᓗ 
ᐱᓗᐊᙳᐊᖅᑐᑦ ᐊᑑᑎᓖᑦ ᐱᓕᕆᐊᑦ ᐱᔨᑦᓯᕋᐅᑏᓪᓗ.

ᑲᒪᒋᔭᐅᒍᓐᓇᖁᓪᓗᒋᑦ ᐊᕝᕕᐊᕈᑎᒻᒪᕆᐊᓗᐃᑦ, ᐊᒥᓱᓂᒃ ᐱᓕᕆᐊᓂᒃ ᓴᖅᑭᖅᓯᔪᖃᕆᐊᓕᒃ 
ᓄᓇᓕᓐᓂ ᑲᓇᑕᒥᐅᑎᑐᑦ ᐊᑐᐃᓐᓇᐅᕕᐅᖁᓪᓗᒋᑦ. ᐊᔾᔨᐅᙱᑦᑐᓂᒃ ᖃᐅᔨᒪᓂᖅᑕᓕᒃ ᓄᓇᓕᓐᓂ 
ᐃᑲᔪᕐᓂᖃᒻᒪᕆᓐᓂᐊᖅᑐᑎᓪᓗ ᐱᐅᓯᕚᓪᓕᖅᑎᑦᓯᒋᐊᕐᓂᕐᒧᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 
ᐊᑦᓱᕈᕐᓇᕈᑎᐅᔪᓂᒃ ᒫᓐᓇᐅᔪᖅ ᓵᖓᕕᐅᒍᑕᐅᔪᓂᒃ ᓄᓇᕗᒻᒥᐅᓄᑦ.

ᐊᕙᑎᓕᕆᓂᖅ

ᐊᓯᔾᔨᖅᓯᒪᓂᖏᑦ ᐃᓅᓯᖏᑦ ᓄᓇᒥᐅᑕᐅᓂᕐᒥᒃ ᐃᓅᓯᖃᕐᓂᕐᒧᑦ ᓄᓇᓕᓐᓂ ᕿᓚᒥᐅᓘᓚᐅᖅᑐᖅ, 
ᐅᖁᒪᐃᑦᑐᒃᑰᕈᑕᐅᓪᓗᓂ, ᐃᓅᓯᕐᓂᓪᓗ ᐊᓯᔾᔨᕈᑕᐅᓪᓗᓂ ᐃᓄᓐᓄᑦ. ᓄᓇᕗᒻᒥ ᐊᕙᑎᖓ, ‘ᓄᓇ’, 
ᓱᓕ ᐱᒻᒪᕆᐅᓂᓕᒃ ᐃᓅᓯᖏᓐᓄᑦ ᐃᓕᖅᑯᓯᖏᓐᓄᓪᓗ ᐃᓄᐃᑦ ᐃᑉᐱᒋᔭᐅᑦᓯᐊᕆᐊᖃᕐᓂᖓᓗ 
ᓯᕗᓪᓕᐅᔾᔭᐅᒍᒪᓗᐊᙳᐊᖅᑐᖅ ᐃᓄᓐᓄᑦ ᓄᓇᕗᒻᒥᐅᓕᒫᓄᓪᓗ.

ᓄᓇᐃᑦ ᐊᑐᖅᑕᐅᖃᑦᑕᕐᓂᖏᑦ ᓄᓇᕗᒻᒥ ᑐᕌᖓᓂᖃᕆᐊᓕᒃ ᑕᒪᒃᑮᓐᓂᒃ ᓯᕗᓪᓕᐅᔾᔭᐅᖁᔭᖏᓐᓂᒃ 
ᐃᓄᐃᑦ, ᐃᓚᒋᔭᐅᓪᓗᓂ ᐊᑐᐃᓐᓇᖃᕐᓂᖅ ᐃᓄᓕᖅᑕᓂᒃ ᓂᕿᑦᓴᓂᒃ, ᐊᑐᐃᓐᓇᖃᕐᓂᖅ ᐊᑦᑕᓇᙱᑦᑐᓂᒃ 
ᐃᒥᕐᓂᒃ, ᓴᙱᔪᒥᓪᓗ ᑮᓇᐅᔭᓕᐅᕈᑎᖃᕈᓐᓇᕐᓂᖅ ᓴᖅᑭᕈᑕᐅᓗᓂ ᓇᒻᒥᓂᖃᖅᑎᐅᓂᕐᒧᑦ 
ᐃᖅᑲᓇᐃᔮᖃᕈᓐᓇᓂᕐᒧᓪᓗ, ᓄᓇᕗᒻᒥᐅᓄᓪᓗ ᐊᑕᖏᖅᑐᒋᑦ. ᓇᓕᒧᒌᓕᖅᑎᑦᓯᓯᒪᒋᐊᖃᕐᒥᔪᑦ 
ᐱᕚᓪᓕᕈᑎᑦᓴᓂᒃ ᐅᔭᕋᕐᓂᐊᕐᓂᒃᑯᑦ ᓴᐳᒻᒥᔭᐅᓯᓐᓈᕐᓗᑎᒃ ᓄᓇᒦᖔᖅᑐᑦ ᓯᕗᕚᑦᑎᓐᓄᑦ. ᑖᓐᓇ 
ᑐᕌᒐᖓ ᐱᒻᒪᕆᐅᓗᐊᙳᐊᖅᑐᖅ ᓱᑲᑦᑐᒥᒃ ᐊᓯᔾᔨᖅᐸᓪᓕᐊᑎᓪᓗᒍ ᓯᓚ ᐃᑉᐱᒋᕙᓪᓕᐊᓂᖅᓴᕆᒐᑦᑎᒍ 
ᐅᑭᐅᖅᑕᖅᑐᒥ.

ᓯᓚᐅᑉ ᐊᓯᔾᔨᖅᐸᓪᓕᐊᓂᖓ ᐱᓗᐊᙳᐊᕈᑕᐅᓕᖅᐸᑦᑐᖅ ᐃᓅᓯᓕᕆᓂᕐᒧᑦ 
ᑮᓇᐅᔭᓕᐅᕈᑎᖃᕈᓐᓇᓂᕐᒧᓪᓗ ᐊᑦᓱᕈᕐᓇᖅᑐᒃᑰᕈᑕᐅᔪᓂᒃ ᓄᓇᕗᒻᒥᐅᓄᑦ. ᐊᐅᑉᐸᓪᓕᖓᓂᖓ 
ᓄᓇᐅᑉ ᕿᕿᓂᖓᑕ ᑐᙵᕕᖃᕈᓐᓃᕈᑕᐅᒍᓐᓇᖅᑐᖅ ᐊᒥᓱᓂᒃ ᐃᓪᓗᕐᔪᐊᓂᒃ ᓄᓇᓕᓐᓂ 
ᓴᓇᔭᐅᓯᒪᒻᒪᑕ ᑐᙵᕕᖃᖅᑐᑎᒃ ᓯᓯᓂᖓᓂᒃ ᓄᓇᐅᑉ ᕿᕿᓂᖓᑕ. ᐊᒥᓱᑦ ᐊᖏᕐᕋᕆᔭᐅᔪᑦ 
ᐃᖅᑲᓇᐃᔭᕐᕕᐅᔪᓪᓗ ᐊᑦᑕᓇᖅᑐᒦᒍᑕᐅᓕᕋᔭᖅᑐᑦ ᐊᑲᐅᙱᓕᐅᕈᑕᐅᓗᓂᓗ ᓇᒻᒥᓂᖅ 
ᐊᖏᕐᕋᖃᖅᑎᓄᑦ, ᓇᒻᒥᓂᖃᖅᑎᓄᑦ, ᒐᕙᒪᓄᓪᓗ ᐊᑭᑐᔪᐊᓘᒐᔭᕐᖓᑦ ᓴᓇᔭᐅᒋᐊᕆᖃᕐᓂᖏᑦ. 
ᑕᐃᒫᑦᓴᐃᓐᓇᖅ, ᓱᑲᑦᑐᒥᒃ ᐊᓯᔾᔨᖅᐸᓪᓕᐊᓂᖏᑦ ᓄᓇᐅᑉ ᐅᑭᐅᖅᑕᖅᑕᒥᓗ ᐃᒪᕕᐅᑉ 
ᐊᑦᑐᐃᓂᖃᓛᖅᑐᖅ ᓄᓇᕗᒻᒥᐅᑦ ᐊᑐᐃᓐᓇᖃᕐᓂᖏᓐᓄᑦ ᐊᖑᓇᓱᖃᑦᑕᕈᓐᓇᕐᓂᖏᓐᓄᓪᓗ 
ᓄᓇᒥ ᐃᒪᕕᒻᒥᓗ ᐃᓅᔾᔪᑎᑐᐊᕆᓪᓗᐅᓪᓗ − ᐱᓗᐊᖅᑐᒥ ᐊᖑᓇᓱᑦᑎᓄᑦ, ᐃᖃᓗᒐᓱᑦᑎᓄᑦ, 
ᐳᓚᕋᑦᑐᓕᕆᔨᓄᑦ, ᒥᖅᓱᖅᑎᓄᑦ, ᓴᓇᙳᐊᖅᑎᓄᑦ − ᑕᑎᒋᔭᐅᔪᑦ.

ᓴᐳᔾᔨᓂᖅ ᐊᕙᑎᑦᑎᓐᓂᒃ ᐱᓕᕆᖃᑎᒌᒍᑕᐅᒋᐊᓕᒃ ᑲᑐᔾᔨᖃᑎᒌᑉᐸᑦᑐᓄᑦ ᐃᓚᐅᖃᑕᐅᒋᐊᓕᓐᓄᓪᓗ. 
ᓯᕗᒧᒋᐊᕆᐊᖃᖅᑐᒍᑦ ᐱᓗᐊᙳᐊᖅᑐᓂᒃ ᓯᕗᓪᓕᐅᔾᔭᐅᒋᐊᓕᓐᓂᒃ ᓲᕐᓗ ᓯᓚᐅᑉ 
ᐊᓯᔾᔨᖅᐸᓪᓕᐊᓂᖓᓄᑦ ᓱᖏᐅᑎᕙᓪᓕᐊᒍᑎᖃᕐᓂᕐᒥᒃ ᐊᓯᔾᔨᐸᓪᓕᐊᑎᑦᓯᑦᑕᐃᓕᓂᕐᒧᓪᓗ 
ᖃᓄᖅᑑᕈᑎᓂᒃ, ᐊᑕᖏᖅᑐᒥᒃ ᐃᒥᑦᓴᑎᓐᓄᑦ ᑭᓈᓗᓕᕆᓂᕐᒧᓪᓗ ᐱᓕᕆᔾᔪᑏᑦ, 
ᖃᐅᔨᓴᖅᑕᐅᒃᑲᓐᓂᖃᑦᑕᕐᓗᑎᓪᓗ ᑐᑭᓯᐅᒪᔭᐅᖁᓪᓗᒋᑦ ᐊᓯᔾᔨᖅᐸᓪᓕᐊᓂᐅᔪᑦ ᓂᕐᔪᑎᑦᑎᓐᓄᑦ 
ᓄᓇᑦᑎᓄᓪᓗ.

ᓄᓇᕗᒻᒥ ᑭᖑᕙᓯᓐᓂᖅᓴᐃᑦ ᐊᓯᖏᓐᓃᑦᑐᓂᒃ ᑲᓇᑕᒥ ᓴᓇᕙᓪᓕᐊᓂᕐᒧᑦ ᐋᖅᑭᑦᓱᐃᓂᕐᒧᓪᓗ 
ᐊᑐᓕᖅᑎᑦᑕᐅᒍᓐᓇᖅᑐᓂᒃ ᐃᓯᐊᕿᓗᐊᙱᑦᑐᓂᓪᓗ ᐆᒻᒪᖅᑯᑎᓕᐅᕈᑎᓂᒃ. ᓄᓇᓕᓕᒫᑦ ᓄᓇᕗᒻᒥ 
ᐊᑐᖅᑐᑦ ᐅᖅᓱᐊᓗᑐᐃᓐᓇᕐᓂᒃ ᐊᐅᓚᐅᑎᓂᒃ ᐆᒻᒪᖅᑯᑎᓕᐅᕈᑎᓂᒃ, ᐊᑭᑐᓪᓗᑎᒃ ᐊᕙᑎᑦᑎᓄᓪᓗ 

ᐱᐅᒐᑎᒃ. ᓄᓇᕗᒻᒥᐅᑦ ᐊᖏᖅᓯᒪᔪᑦ ᐃᓚᐅᖃᑕᐅᓂᕐᒧᑦ ᑲᓇᑕᒥ ᓱᕈᐃᕙᓪᓕᐊᓗᐊᑦᑕᐃᓕᓂᕐᒧᑦ, 
ᑭᓯᐊᓂ ᓄᑖᓂᒃ ᒐᕙᒪᑐᖃᒃᑯᓐᓂᒃ ᑮᓇᐅᔭᖅᑖᕆᐊᖃᖅᑐᒍᑦ ᐃᓯᐊᕿᓂᐅᕙᑦᑐᓂᒃ 
ᐊᑉᐸᐹᓪᓕᖅᑎᑦᓯᓂᐊᕈᑦᑕ.

ᓄᓇᕗᒻᒥᐅᑦ ᑮᓇᐅᔭᖅᑎᒍᑦ ᐃᑲᔪᖅᑕᐅᒋᐊᒃᑲᓐᓂᕆᐊᓖᑦ ᐱᓕᕆᖃᑎᐅᒋᐊᒃᑲᓐᓂᕐᓗᑎᓪᓗ 
ᑲᓇᑕᐅᑉ ᒐᕙᒪᒃᑯᖏᓐᓄᑦ ᐊᓯᖏᓐᓄᓪᓗ ᐱᓕᕆᖃᑕᐅᒋᐊᓕᓐᓄᑦ ᓇᓗᓇᐃᖅᓯᓯᒪᖁᓪᓗᑕ 
ᓯᕗᓂᑦᓴᖃᑦᓯᐊᕐᓂᕐᒥᒃ ᐊᕙᑎᑦᑎᓐᓄᑦ.



15ᐅᑭᐅᖅᑕᖅᑐᒥ ᐊᑐᐊᒐᓕᕆᓂᕐᒧᑦ ᐸᕐᓇᐅᑎ     ᓄᓇᕗᒻᒥ ᑕᑯᔭᐅᒍᒪᔪᑦ

ᐊᑭᑐᔫᑎᑦ ᒪᑭᒪᔾᔪᑏᑦ

ᓄᓇᕗᒻᒥ ᓵᖓᕕᐅᔪᑦ ᐊᑭᑐᔫᑎᓂᒃ ᒪᑭᒪᔾᔪᑎᓂᒃ ᐊᒥᒐᖅᓯᓗᐊᕐᓂᕐᒧᑦ ᐊᑦᓱᕈᕐᓇᖅᑐᒃᑰᕈᑎᖃᒻᒪᕆᑦᑐᑎᒃ 
ᓯᖁᒥᑦᑕᐃᓕᑎᑦᓯᓂᕐᒥᒃ ᒫᓐᓇᐅᔪᖅ ᐊᑭᑐᔫᑎᖁᑎᖏᓐᓂᒃ ᑕᐃᒪᐃᑦᑐᑑᓪᓗᑕ ᐊᓯᖏᓐᓂ ᑲᓇᑕᒥ 
ᐊᕕᑦᑐᖅᓯᒪᓂᐅᔪᓂᒃ ᐱᓂᖅᐹᒥᒃ. ᐊᑭᑐᔫᑎᓂᒃ ᐊᒥᒐᖅᓯᓂᖅ ᐊᕝᕕᐊᕈᑕᐅᔪᖅ ᑮᓇᐅᔭᓕᐅᕈᑎᑦᓴᓂᒃ 
ᐱᕈᖅᐸᓪᓕᐊᒍᑎᖃᕈᓐᓇᓂᕐᒧᑦ ᖃᓄᐃᑦᑕᐃᓕᑎᑕᐅᒍᓐᓇᕐᓂᖏᓐᓄᓪᓗ ᓄᓇᕗᒻᒥ ᓄᓇᓖᑦ. ᐊᑭᖏᑦ 
ᓴᓇᓂᕐᒧᑦ ᓴᓇᒋᐊᖃᑦᑕᓂᕐᒧᓪᓗ ᐊᑭᑐᔫᑎᓂᒃ ᐊᑭᑐᓂᖅᓴᒻᒪᕆᐊᓘᒻᒪᑦ ᐱᓗᐊᙳᐊᖅᐸᑦᑐᓂᓗ 
ᐊᔾᔨᒌᙱᑦᑐᓂᒃ ᐱᔾᔪᑎᖃᖅᑐᑎᒃ ᐊᕙᑎᑦᑎᓐᓂ ᓲᕐᓗ ᐅᖓᓯᒌᑦᑑᑎᐅᓗᐊᕐᓂᖏᑦ ᓄᓇᓖᑦ, 
ᕿᓚᒥᐊᓗᒃ ᐊᐅᔭᒃᑯᑦ ᓴᓇᕕᑦᓴᖅ ᓈᕙᑦᑐᓂ, ᓄᓇᓗ ᐊᔪᕐᓇᕈᑕᐅᕙᓐᓂᖓᓄᑦ.

ᓄᓇᕗᒻᒥ ᐋᓐᓂᕈᑎᖃᖅᓯᒪᔪᑦ ᐃᓪᓗᑭᑦᓴᕐᓂᕐᒧᑦ ᐊᑲᐅᙱᓕᐅᕈᑕᐅᔪᒧᑦ, ᒫᓐᓇᐅᔪᖅ ᐊᒥᒐᖅᓯᔪᑦ 
3,000 ᐅᖓᑖᓃᑦᑐᓂᒃ ᐃᓪᓗᓂᒃ. ᖄᒃᑲᓐᓂᖓᒍᑦ ᒫᓐᓇᐅᔪᖅ ᐃᓪᓗᑭᑦᓴᕐᓂᐅᑉ, ᓄᓇᕗᒻᒥ 
ᐊᖑᒻᒪᑎᒡᒐᐃᓐᓇᖅᑐᑦ ᖄᒃᑲᓐᓂᖓᒍᑦ ᐃᓪᓗᑖᕆᐊᖃᕐᓂᖏᓐᓄᑦ ᐊᒥᓱᕐᖑᐸᓪᓕᐊᓂᖏᓐᓄᑦ. 
ᑕᐃᒪᐃᒻᒪᑦ, ᓄᓇᕗᒻᒥ ᐊᒥᓲᓂᖅᐹᓂᒃ ᐃᓪᓗᓕᐅᕐᕕᐅᒋᐊᓖᑦ − ᐳᓴᓐᑎᖏᑦ ᐃᓪᓗᒥᐅᖃᑎᒌᑦ 
ᓈᒻᒪᙱᓗᐊᖅᑐᓂᒃ, ᐊᑭᑐᓗᐊᖅᑐᓂᓘᓐᓃᑦ ᑮᓇᐅᔾᔭᑦᓴᙱᓗᐊᖅᑐᑎᒃ ᓈᒻᒪᒋᔭᒥᓐᓂᒃ 
ᐃᓪᓗᑖᕈᑎᑦᓴᓂᒃ − ᑲᓇᑕᒥ ᖃᓪᓗᓈᓂ ᐅᑭᐅᖅᑕᖅᑐᒥᓗ ᐊᕕᑦᑐᖅᓯᒪᓂᐅᔪᑦ. ᑲᓇᑕᒥ 
ᑭᒡᓕᓯᓂᐊᖅᑎᒃᑯᓐᓂᒃ, ᐃᓪᓗᓕᐅᖅᑕᐅᒋᐊᓖᑦ ᓄᓇᕗᒻᒥ 36.5 ᐳᓴᓐᑎᖏᑦ 2016-ᒥ, ᐱᖓᓱᐊᖅᑎᑲᓴᒃ 
ᐊᒥᓲᓂᖅᓴᐃᑦ ᐊᓯᖏᓐᓂ ᑲᓇᑕᒦᑦᑐᓂᒃ. ᐃᓪᓗᑭᑦᓴᕐᓂᖅ ᓄᓇᕗᒻᒥ ᐊᑦᑐᐃᓂᕐᓗᓐᓂᖃᖅᐸᑦᑐᖅ 
ᐃᓄᓐᓂᒃ. 2010-ᒥ, ᓄᓇᕗᒻᒥ ᐃᓪᓗᓕᕆᓂᕐᒧᑦ ᑭᒡᓕᓯᓂᐊᕈᑎᐅᓚᐅᖅᓯᒪᔪᖅ ᖃᐅᔨᒍᑕᐅᓚᐅᖅᑐᖅ 
56 ᐳᓴᓐᑎᖏᑦ ᐃᓄᐃᑦ ᓄᓇᕗᒻᒥᐅᑦ ᐊᒥᓲᓗᐊᖅᑐᓂ ᐃᓪᓗᒥᐅᖃᑎᒌᓖᑦ. ᐊᒥᓲᓗᐊᖅᑐᓂ 
ᐃᓪᓗᒥᐅᖃᑎᒌᑦ, ᐱᓪᓗᒍ, ᑐᕌᖓᔪᖅ ᐊᒥᓱᓄᑦ ᑐᓴᕈᒥᓇᙱᑦᑐᓄᑦ ᐃᓅᓯᓕᕆᓂᕐᒧᑦ 
ᐱᔾᔪᑕᐅᕙᑦᑐᖅ, ᐃᓚᒋᔭᐅᓪᓗᑎᒃ ᐊᐃᑦᓱᕐᓘᑎᖃᑦᑕᕐᓂᖅ ᐋᓐᓂᐊᓂᒃ (ᓲᕐᓗ ᐳᕙᓪᓗᓐᓇᖅᑐᒥᒃ), 
ᐃᓱᒪᓕᕆᓂᕐᒧᑦ ᐊᑲᐅᙱᓕᐅᕈᑕᐅᔪᓂᒃ, ᐃᓕᓐᓂᐊᕈᓐᓃᖃᑦᑕᓂᕐᒧᑦ, ᐃᖅᑲᓇᐃᔮᕈᓐᓇᙱᓐᓂᕐᒧᑦ, 
ᐋᓐᓂᖅᑎᕆᖃᑦᑕᓂᕐᒧᓪᓗ

ᐊᒥᓲᓂᖅᓴᐃᑦ ᓄᓇᕗᒻᒥ ᓄᓇᓖᑦ ᓱᓇᒃᑯᑖᖃᙱᑦᑐᑦ ᓄᓇᓕᓐᓂ ᐊᑭᑐᔫᑎᓂᒃ ᐱᑕᖃᕆᐊᓕᓐᓂᒃ 
ᐃᑲᔪᕈᑎᑦᓴᓂᒃ ᖃᓄᐃᙱᑦᓯᐊᖁᓪᓗᒋᑦ, ᖃᑭᓯᒪᖁᓪᓗᒋᑦ ᓄᓇᓕᓐᓂ ᐃᓅᓯᖃᑦᓯᐊᕐᓗᑎᒃ. ᓄᓇᓕᓐᓂ 
ᐱᙳᐊᕐᕖᑦ ᐃᓕᓐᓂᐊᕐᕖᓪᓗ ᒫᓐᓇᐅᔪᖅ ᐃᓂᒋᔭᐅᕙᑦᑐᑦ ᓄᓇᓕᓐᓂ ᖃᓄᐃᓕᐅᖅᑎᑦᓯᔪᓄᑦ 
ᓲᕐᓗ ᓂᕆᕕᔾᔪᐊᖅᑐᓄᑦ, ᖁᕕᐊᓲᑎᖃᖅᑐᓄᑦ, ᐱᙳᐊᖅᑐᓄᑦ, ᐃᖅᑲᖅᑐᐃᕕᓐᓄᑦ, 
ᐃᓗᕕᖅᓯᐅᖅᑐᓄᓪᓗ. ᑭᓯᐊᓂᓕ, ᐃᓐᓄᑦᑕᐅᓯᒪᐃᓐᓇᕐᓂᖏᓐᓄᑦ ᐃᓂᖃᕈᓐᓃᐸᑦᑐᑦ ᐅᕝᕙᓗ 
ᓈᒻᒪᙱᓗᐊᖅᑐᑎᒃ ᓱᓇᒃᑯᑖᖃᙱᓗᐊᖅᑐᑎᓪᓗ. ᓄᓇᕗᒻᒥ ᐃᒥᖅᑕᕐᕖᑦ ᑭᓈᓗᐃᔭᕐᕖᓪᓗ 
ᐱᑐᖃᐅᓕᖅᑐᑦ ᓴᓇᔭᐅᒋᐊᕆᐊᖃᒻᒪᕆᑦᑐᑎᒃ ᐊᖑᒻᒪᑎᖁᓪᓗᒋᑦ ᓄᓇᓕᓐᓂ ᐱᔭᕆᐊᓕᖏᓐᓄᑦ 
ᐊᑦᑕᓇᖅᑐᒦᑦᑕᐃᓕᑎᑦᓯᓂᕐᒧᓪᓗ ᐱᖁᔭᕐᓂᒃ ᒪᓕᒋᐊᖃᕐᓂᕐᒧᑦ.

ᓄᓇᕗᒻᒥ ᐊᒥᒐᖅᓯᒻᒥᔪᑦ ᐃᖏᕐᕋᔫᓕᕆᓂᕐᒧᑦ ᐊᑭᑐᔫᑎᓂᒃ ᒪᑭᒪᔾᔪᑎᓂᒃ. ᓄᓇᕗᒻᒥ 25 ᓄᓇᓕᖏᑦ 
ᑲᓲᒪᕕᐅᙱᑦᑐᑦ ᐊᓯᖏᓐᓄᑦ ᓄᓇᓕᓐᓄᑦ ᖃᓪᓗᓈᓄᑦ ᑲᓇᑕᒥ ᐊᑐᕆᐊᒃᑯᑦ ᓄᓇᓯᐅᑎᑯᑖᒃᑯᓪᓘᓐᓃᑦ. 
ᑭᓱᓕᒫᑦ ᐃᓅᔾᔪᑎᑦᓴᐃᑦ ᖃᖓᑕᔫᒃᑯᑦ ᑎᑭᑎᑕᐅᓗᑎᒃ ᑭᓯᐊᓂ, ᐅᕝᕙᓘᓐᓃᑦ ᐅᒥᐊᕐᔪᐊᒃᑰᖅᑕᐅᓗᑎᒃ 

ᐊᑕᐅᓯᕐᒥᒃ ᓯᑕᒪᓄᑦ ᑕᖅᑭᓂᒃ ᐃᒪᕕᒃ ᓯᑯᐃᖅᓯᒪᓂᖓᓂ ᐃᒪᕕᒃᑯᑦ ᐅᐸᒐᑦᓴᐅᑎᓪᓗᒋᑦ ᓄᓇᓕᓐᓄᑦ. 
ᑕᒪᒃᑮᒃ ᐊᑭᑐᔫᓪᓗᑎᒃ ᑎᑭᑎᑦᓯᒍᑎᐅᔫᒃ ᐊᑭᑦᑐᕈᑕᐅᕙᑦᑐᖅ ᓄᓇᕗᒻᒥ ᐃᓅᓇᓱᐊᕐᓂᕐᒧᑦ 
ᐊᑭᖏᓐᓂᒃ. ᓄᓇᕗᒻᒥ ᖃᖓᑕᔫᒃᑯᕕᓕᒫᑦ ᐱᑐᖃᐅᓕᕐᒥᔪᑦ. ᑮᓇᐅᔭᖃᖅᑎᑕᐅᒻᒪᕆᐊᖃᕋᔭᖅᑐᑦ 
ᓄᑖᕐᖑᕆᐊᖅᑕᐅᒋᐊᖃᓪᓚᕆᑦᑐᑦ ᓴᓇᔭᐅᒋᐊᕆᐊᓖᓪᓘ ᐱᐅᓯᕚᓪᓕᕈᑕᐅᒐᔭᖅᑐᖅ 
ᐊᑦᑕᓇᖅᑐᒦᑦᑕᐃᓕᑎᑦᓯᓂᕐᒥᒃ.

ᓈᒻᒪᙱᓗᐊᖅᑐᑦ ᐃᒪᕐᒥ ᒪᑭᒪᔾᔪᑎᑦᓴᐃᑦ ᐊᑭᑐᔪᑦ, ᐱᓗᐊᖅᑐᒥ ᐃᑎᔪᓂ ᑐᓚᑦᑕᕐᕕᖃᙱᓐᓂᖏᑦ 
ᐅᒥᐊᒃᑯᕕᖃᙱᓐᓂᖏᓪᓗ ᓇᐃᓪᓕᒋᐊᕈᑕᐅᕙᑦᑐᖅ ᖃᖓᒃᑯᑦ ᐅᒥᐊᕐᔪᐊᑦ ᐅᓯᑲᑦᑕᖅᑐᑦ ᓄᓇᓕᓐᓄᑦ 
ᑎᑭᑎᑦᓯᖃᑦᑕᕈᓐᓇᕐᓂᖏᓐᓂᒃ, ᐊᑭᑦᑐᕆᐊᕈᑕᐅᕙᑦᑐᓂ ᓂᐅᕕᐊᑦᓴᓂᒃ ᐱᔨᑦᓯᕋᐅᑎᓂᓪᓗ, 
ᐊᕝᕕᐊᕈᑕᐅᓪᓗᓂ ᕿᓂᖅᑎᓂᒃ ᐸᖅᓴᐃᔨᓂᒃ, ᐃᓱᓕᑦᑕᕐᕕᖃᕈᑕᐅᓪᓗᓂ ᐃᒪᕕᒻᒧᑦ ᐊᑐᐃᓐᓇᖃᕐᓂᕐᒥᒃ 
ᓄᓇᕗᒻᒥᐅᓄᑦ ᐃᒪᕕᒻᒥ ᐊᖑᓇᓱᑉᐸᑦᑐᓄᑦ ᓂᕆᔭᑦᓴᖅᑖᕆᐊᖅᑐᐸᑦᑐᓂᓪᓗ, ᐃᓱᓕᑦᑕᕐᕕᖃᕈᑕᐅᓪᓗᓂ 
ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ ᐃᒪᕕᒻᒥ ᐃᖃᓪᓕᕿᓂᒃᑯᑦ ᐳᓚᕋᑎᑕᖅᑐᓂᓪᓗ ᐅᒥᐊᕐᔪᐊᓂᒃ.

ᓄᓇᕗᒻᒥᐅᑦ ᓵᙵᕕᐅᒻᒥᔪᑦ ᐊᖏᔪᐊᓗᒻᒥᒃ ᖃᕆᓴᐅᔭᓕᕆᓂᒃᑯᑦ ᐊᒥᒐᖅᓯᓂᕐᒥᒃ, 
ᑐᓴᐅᒪᖃᑦᑕᐅᑎᒍᑎᓂᒃ ᐊᑭᑐᔫᑎᓂᒃ ᐱᑕᖃᙱᓗᐊᕐᓂᖓᓄᑦ ᓱᑲᑦᑐᓂᒃ, ᐊᑭᑐᓗᐊᙱᑦᑐᓂᒃ 
ᑕᑎᒋᔭᐅᒍᓐᓇᖅᑐᓂᓪᓗ. ᐱᒻᒪᕆᐅᔪᑦ ᒐᕙᒪᒃᑯᑦ ᐱᔨᑦᓯᕋᐅᑎᖏᑦ, ᓲᕐᓗ ᑕᕐᕆᔭᐅᑎᒃᑯᑦ 
ᐋᓐᓂᐊᖅᑐᓕᕆᓂᕐᒧᑦ ᐱᓕᕆᔾᔪᑏᑦ, ᓄᓇᕗᒻᒥᐅᑦ ᐋᓐᓂᐊᖏᓐᓂᒃ ᓇᓗᓇᐃᖅᓯᕕᐅᒍᓐᓇᕐᓗᑎᒃ 
ᐃᑉᐱᒋᔭᐅᒍᓐᓇᕐᓗᑎᓪᓗ ᐅᖓᓯᑦᑐᒦᒃᑲᓗᐊᕐᓗᑎᒃ, ᐱᑕᖃᕆᐊᖃᕆᕗᖅ ᐃᑭᐊᖅᑭᕕᒃᑯᑦ 
ᑲᓲᒪᑦᓯᐊᕈᑎᓂᒃ. ᓄᓇᓕᓕᒫᑦ ᓄᓇᓕᓐᓂ ᖃᖓᑦᑕᖅᑎᑕᐅᓯᒪᔪᒃᑯᑦ ᐃᑭᐊᖅᑭᕕᒃᑰᕈᑎᓖᑦ, 
ᐊᑲᐅᙱᓕᐅᕈᑕᐅᔪᑦ ᐊᕝᕕᐊᕈᑕᐅᖏᓐᓇᓕᖅᐸᑦᑐᑦ ᐃᑭᐊᖅᑭᕕᒃᑰᕈᓐᓇᐅᑎᓂᒃ ᓄᓇᕗᓕᒫᒥ. 
ᑮᓇᐅᔭᖃᖅᑎᑦᓯᓂᖅ ᑐᓴᐅᒪᖃᑦᑕᐅᑎᒍᑎᓄᑦ ᒪᑭᒪᔾᔪᑎᓂᒃ ᓲᕐᓗ ᐃᒐᓚᐅᔭᓂᒃ ᐅᐊᔭᓕᖅᓱᐃᓂᖅ, 
ᐃᑭᐊᖅᑭᕕᒃᑰᕈᑎᓂᒃ ᐱᐅᓯᕚᓪᓕᕈᑕᐅᒐᔭᖅᑐᖅ ᓱᑲᓕᕈᑕᐅᓗᓂᓗ ᓄᓇᕗᒻᒥ ᓄᓇᕗᒻᒥᓪᓗ 
ᐃᓚᐅᖃᑕᐅᒍᓐᓇᖅᓯᓗᑎᒃ ᐊᑕᖏᕐᓂᖅᓴᒃᑯᑦ ᖃᕆᓴᐅᔭᒃᑯᑦ ᑮᓇᐅᔭᓕᐅᕈᑕᐅᒍᓐᓇᖅᑐᓄᑦ.

ᑲᒪᒋᔭᖃᕐᓂᖅ ᐊᑭᑐᔪᑎᓂᒃ ᐊᒥᒐᖅᓯᓂᖏᓐᓂᒃ ᓄᓇᕗᒻᒥ ᐸᕐᓇᐅᑕᐅᑦᓯᐊᖅᓯᒪᒋᐊᖃᕐᓂᐊᖅᑐᖅ 
ᑮᓇᐅᔭᖃᖅᑎᑕᐅᓂᖏᑦ ᑲᑐᔾᔨᒍᑕᐅᓗᓂᓗ ᐊᑕᖏᖅᑐᓄᑦ ᑲᑐᔾᔨᕙᑦᑐᓄᑦ. ᑕᒪᓐᓇ ᐱᒻᒪᕆᐅᔪᖅ 
ᓄᓇᕗᒻᒥᐅᑦ, ᐱᓗᐊᖅᑐᒥ ᐃᓄᓐᓄᑦ.  ᐊᑕᖏᖅᑐᒥᒃ ᐱᕚᓪᓕᕈᑎᖃᕈᓐᓇᖁᓪᓗᒋᑦ ᐱᕙᓪᓕᐊᔪᓕᕆᓂᒃᑯᑦ.

ᑮᓇᐅᔭᓕᐅᕈᑕᐅᒍᓐᓇᖅᑐᑦ

ᒐᕙᒪᒃᑯᑦ ᑐᙵᕕᒋᔭᐅᔪᑦ ᓄᓇᕗᒻᒥ ᑮᓇᐅᔭᓕᐅᕈᑕᐅᒍᓐᓇᖅᑐᓄᑦ ᓄᓇᕗᙳᓚᐅᖅᓯᒪᒻᒪᓂᒃ. 
2019-ᒥ, ᑮᓇᐅᔭᓕᐅᕈᑕᐅᔪᑦ ᒐᕙᒪᒃᑯᓐᓂᒃ − ᐃᓚᒋᔭᐅᓪᓗᑎᒃ ᓄᓇᕗᑦ ᒐᕙᒪᒃᑯᖏᓐᓂᒃ, ᑲᓇᑕᐅᑉ 
ᒐᕙᒪᒃᑯᖏᓐᓂᒃ, ᓄᓇᓕᓐᓂᓗ ᒐᕙᒪᖏᓐᓂᒃ − 28 ᐳᓴᓐᑎᖏᓐᓂᒃ ᓄᓇᕗᒻᒥ ᓂᐅᕕᐊᑦᓴᐃᑦ 
ᐊᑭᖏᓐᓂᒃ. ᒐᕙᒪᐃᑦ ᐃᖅᑲᓇᐃᔮᓂᒃ ᐊᑐᐃᓐᓇᐅᑎᑦᓯᓂᖅᐹᖑᓚᐅᕐᒥᔪᑦ ᓄᓇᕗᒻᒥᐅᓄᑦ: 5,000 
ᐃᖅᑲᓇᐃᔭᖅᑏᑦ ᐃᖅᑲᓇᐃᔭᖅᑎᖃᖅᑎᓪᓗᒋᑦ 13,500-ᕈᔪᓐᓂᒃ ᐃᖅᑲᓇᐃᔭᖅᑐᑦ ᓄᓇᕗᑦ 
ᒐᕙᒪᒃᑯᖏᓐᓄᑐᐊᖅ. ᑭᓯᐊᓂᓕ, ᓄᓇᕗᒻᒥ ᑕᑎᖃᓗᐊᕐᓂᕗᑦ ᑎᑭᑉᐸᓪᓕᐊᔪᓂᒃ ᐃᖅᑲᓇᐃᔭᖅᑎᓂᒃ 
ᐊᒥᒐᖅᓯᒍᑕᐅᔪᖅ ᐱᒻᒪᕆᐅᔪᓂᒃ ᐃᖅᑲᓇᐃᔮᓂᒃ ᓄᓇᕗᒻᒥ. ᑕᒪᓐᓇ ᓇᓗᓇᐃᕈᑕᐅᔪᖅ 
ᐱᓕᒻᒪᑦᓴᒃᑲᓐᓂᕆᐊᖃᕐᓂᖏᓐᓂᒃ ᐱᕙᓪᓕᐊᒍᑕᐅᒍᓐᓇᕐᓂᖏᓐᓂᓪᓗ ᐃᓄᐃᑦ, ᓱᕐᕋᖅᑕᓗᐊᖁᓇᒋᑦ 
ᓄᓇᕗᒻᒥ ᑮᓇᐅᔭᓕᐅᕈᑕᐅᒍᓐᓇᖅᑐᑦ ᓄᓇᓕᓐᓂᓗ ᐃᖅᑲᓇᐃᔭᖅᑎᖃᕈᓐᓇᓂᕐᒧᑦ.

ᐱᕈᖅᐸᓪᓕᐊᓂᖏᑦ ᑮᓇᐅᔭᓕᐅᕈᑕᐅᒍᓐᓇᖅᑐᑦ ᓱᓕ ᐊᔭᐅᖅᑕᐅᔪᖅ ᐅᔭᕋᕐᓂᐊᖅᑐᓕᕆᓂᕐᒧᑦ. 
ᐅᔭᕋᕐᓂᐊᖅᑐᓕᕆᓂᖅ ᑮᓇᐅᔭᓕᐅᕈᑕᐅᕙᓐᓂᖓ ᑕᓪᓕᒪᒋᔭᐅᔪᖅ ᓄᓇᕗᒻᒥ ᓂᐅᕕᐊᑦᓴᐃᑦ 
ᐊᑭᖏᓐᓄᑦ. ᑲᑎᓕᒫᖅᑐᒋᑦ ᐅᔭᕋᕐᓂᐊᖅᑕᐃᑦ ᐱᕈᓚᐅᖅᑐᖅ 20 ᐳᓴᓐᑎᖏᓐᓂᒃ ᐊᕐᕌᓂ 
ᓂᕆᐅᒋᔭᐅᓪᓗᓂᓗ 20 ᐳᓴᓐᑎᒃᑲᓐᓂᕐᒥᒃ ᐱᕈᖅᐹᓪᓕᓛᕐᓂᖓᓂᒃ ᐊᕐᕌᒎᓛᖅᑐᒥ ᒪᑐᐃᖅᑕᐅᑉᐸᑕ 
ᓄᑖᑦ ᐅᔭᕋᕐᓂᐊᕐᕖᑦ. ᓄᓇᕗᒻᒥᐅᑦ ᐃᖅᑲᓇᐃᔭᖅᑐᑦ ᐅᔭᕋᕐᓂᐊᕐᕕᓐᓂ ᐱᕚᓪᓕᕈᑎᖃᖅᐸᑦᑐᑦ 
ᐊᑭᑐᔪᓂᒃ ᑮᓇᐅᔾᔭᑦᓴᓂᒃᑯᑦ, ᐃᖅᑲᓇᐃᔭᕆᐅᖅᓴᓂᒃᑯᑦ, ᐊᑐᐃᓐᓇᖃᕐᓂᒃᑯᑦ ᐱᓕᒻᒪᑦᓴᒍᑎᓂᒃ, 
ᐱᔪᓐᓇᕐᓂᖅᑖᖅᐸᓪᓕᐊᓂᒃᑯᑦ, ᐃᓚᒋᔭᐅᓪᓗᑎᒃ ᐱᔪᓐᓇᕐᓂᖅᑖᕐᓂᕐᒧᑦ ᐊᓯᖏᓐᓄᑦ 
ᐃᖅᑲᓇᐃᔮᖅᑖᕈᑎᒋᒍᓐᓇᖅᑕᒥᓐᓂᒃ ᐅᔭᕋᕐᓂᐊᕐᕖᑦ ᓯᓚᑖᓂ.

ᒫᓐᓇᐅᔪᖅ, ᒎᓗᓂᒃ ᓴᕕᕋᔭᑦᓴᔭᓂᓪᓗ ᓄᓇᕗᒻᒥ ᐅᔭᕋᕐᓂᐊᖅᑕᐅᕙᑦᑐᓂᒃ ᐊᐅᓪᓚᖅᑎᑦᓯᕙᑦᑐᑦ, 
ᑭᓯᐊᓂ ᓄᓇᕗᒻᒥ ᐊᒥᓱᓂᒃ ᐊᑦᑐᖅᑕᐅᓯᒪᙱᑦᑐᓂᒃ ᐱᑕᓕᒃ ᕿᓪᓕᖅᑐᓂᒃ ᓯᑎᓂᖅᐹᓂᒃ, 
ᑲᓐᓇᔭᕐᓂᒃ, ᓯᐊᕐᓇᓂᒃ, ᓄᖑᔪᐃᑦᑐᕐᓂᓪᓗ ᓯᕗᓂᑦᓴᑎᓐᓂ ᐱᕈᖅᐸᓪᓕᐊᒍᑕᐅᒍᓐᓇᖅᑐᑦ 
ᑮᓇᐅᔭᓕᐅᕈᑕᐅᒍᓐᓇᕐᓂᖏᑦ. ᐅᔭᕋᕐᓂᐊᕐᓂᖅ ᓄᓇᕗᒻᒥ ᓯᐊᕐᒪᒍᓐᓇᕐᒥᔪᖅ ᐃᓚᒋᓕᐅᔾᔭᐅᓗᑎᒃ 
ᐅᖅᓱᐊᓗᐃᑦ: ᓄᓇᒥᒃ ᖃᐅᔨᓴᕈᑎᒥᓂᐅᔪᑦ ᑕᑯᓪᓗᒋᑦ, ᓄᓇᕗᒻᒥ ᐱᑕᖃᑐᐃᓐᓇᕆᐊᓕᒃ ᐊᕝᕙᖏᑕ 
ᐊᕝᕙᖓᓂᒃ ᑲᓇᑕᓕᒫᒥ ᐅᖅᓱᐊᓗᓐᓂᐊᕐᕕᐅᒍᓐᓇᕐᓂᖓ ᐃᖅᑲᖏᓐᓂ ᐃᒪᕕᖏᓐᓂᓗ.

ᐊᑕᐅᑦᓯᒃᑯᑦ, ᐊᑭᖏᑦ ᐅᔭᕋᕐᓂᐊᖅᑕᒥᓃᑦ ᓱᕐᕋᖅᑕᓗᐊᖅᐸᑦᑐᑦ, ‘ᐱᕕᔾᔪᐊᓚᐅᖅᑐᑎᒃ’ 
ᕿᓚᒥᐊᓗᒃ ᑮᓇᐅᔭᓕᐅᕈᑕᐅᒍᓐᓇᖅᑐᑎᒃ ᐊᑭᖏᑦ ᐊᑭᑐᓂᖏᓐᓂ ᐊᒻᒪᓗ ‘ᑲᑕᓐᓇᖅᑐᖅ’ 
ᓱᒃᑲᐃᑦᑐᒥᒃ ᐱᕈᖅᐸᓪᓕᐊᓪᓗᑎᒃ ᐅᕝᕙᓘᓐᓃᑦ ᑲᑕᑦᓯᒪᓪᓗᑎᒃ ᐊᑭᖏᑦ ᐊᐸᓯᑦᓯᒐᐃᒻᒪᑕ. 
ᓄᓇᕗᒻᒥᐅᑦ ᐱᕚᓪᓕᕈᑎᖃᕈᓐᓇᖅᑐᑦ ᐊᔾᔨᒌᙱᑦᑐᓂᒃ ᓇᓖᕌᕈᑎᖃᕈᓐᓇᕈᑎᒃ ᓄᓇᕗᒻᒥ 
ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ, ᐊᔾᔨᒌᙱᑦᑐᓂᒃ ᑮᓇᐅᔭᓕᐅᕈᑎᖃᕋᓱᐊᖅᑎᓪᓗᒋᑦ ᓱᕐᕋᓗᐊᖅᐸᑦᑐᓂᒃ 
ᐱᔪᓐᓃᕐᔫᒥᒍᑕᐅᒍᓐᓇᖅᑐᖅ ᓄᓇᕗᒻᒥᐅᓄᓪᓗ ᐊᔾᔨᒌᙱᑦᑐᓂᒃ ᓇᓖᕌᕈᑎᖃᕈᓐᓇᕐᓗᑎᒃ 
ᐃᖅᑲᓇᐃᔮᖅᑖᕈᓐᓇᓂᕐᒧᑦ.

ᒫᓐᓇᐅᔪᖅ, ᓄᓇᕗᒻᒥᐅᑦ ᐅᐸᓗᖓᐃᔭᖅᓯᒪᙱᓗᐊᖅᑐᑦ ᐊᑕᖏᖅᑐᒥᒃ ᐱᕚᓪᓕᕈᑎᖃᕈᓐᓇᓂᕐᒧᑦ 
ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ ᐱᕈᖅᐸᓪᓕᐊᔪᓂ ᐅᔭᕋᕐᓂᐊᖅᑐᓕᕆᓂᒃᑯᑦ 
ᐱᕙᓪᓕᐊᑎᑕᐅᑐᐃᓐᓇᕆᐊᖃᕐᓂᖏᑦ ᐅᖅᓱᐊᓗᓕᕆᓂᒃᑯᑦ. ᐱᔭᕇᕈᑎᑖᖅᓯᒪᙱᓗᐊᕐᓂᖏᓐᓄᑦ 

(40 ᐳᓴᓐᑎᕈᔪᖏᑦ ᓄᓇᕗᒻᒥᐅᑦ ᐅᑭᐅᓖᑦ 25-64 ᐃᓕᓐᓂᐊᕐᕕᐊᓗᒻᒥᒃ ᐱᔭᕇᕈᑎᑖᖅᓯᒪᙱᑦᑐᑦ), 
ᐱᔪᓐᓇᕐᓂᖅᑖᕐᓂᖅ ᐃᖅᑲᓇᐃᔭᕆᐅᖅᓯᒪᓂᕐᓗ ᑐᑭᓕᒃ ᐅᔭᕋᕐᓂᐊᕐᕖᑦ ᑕᑎᖃᓗᐊᖅᑐᑦ 
ᑎᑭᑎᑕᐅᕙᑦᑐᓂᒃ, ᐊᐅᓪᓚᖅᑎᑕᐅᕙᑦᑐᓂᓪᓗ ᐃᖅᑲᓇᐃᔭᖅᑎᖃᖃᑦᑕᓂᕐᒥᒃ ᓄᓇᕗᑦ 
ᓯᓚᑖᓃᖔᖅᓯᒪᔪᓂᒃ. ᐱᔾᔪᑎᑑᒐᓗᐊᖅᑐᑎᒃ ᐊᐅᓚᑕᐅᓂᖏᓐᓄᑦ ᐅᔭᕋᕐᓂᐊᕐᕖᑦ, ᑕᒪᒃᑯᐊ 
ᐃᖅᑲᓇᐃᔭᖅᑏᑦ ᑮᓇᐅᔾᔭᑦᓵᒥᓂᒃ ᐊᐅᓚᐅᔾᔨᕙᑦᑐᑦ ᓄᓇᕗᑦ ᓯᓚᑖᓄᑦ. ᑮᓇᐅᔾᔭᑦᓵᒥᓂᖏᑦ, 
ᑮᓇᐅᔭᓕᐅᕈᑎᒥᓂᖏᑦ ᓄᓇᕗᒻᒥ, ᓄᓇᕗᒻᒥ ᐊᑐᖅᑕᐅᕙᙱᑦᑐᑦ ᑕᐃᒪᐃᒻᒪᓪᓗ 
ᑲᔪᖏᖅᓴᐃᒍᑕᐅᕙᙱᑦᑐᑦ ᓄᓇᓕᓐᓂ ᑮᓇᐅᔭᓕᐅᕈᑕᐅᒍᓐᓇᖅᑐᓄᑦ. ᐊᓐᓇᐃᒍᑕᐅᒻᒪᕆᑉᐸᒻᒥᔪᑦ 
ᑮᓇᐅᔭᓂᒃ ᐃᓯᖅᐸᓪᓕᐊᒍᓐᓇᖅᑐᓂᒃ ᓄᓇᕗᑦ ᒐᕙᒪᒃᑯᖏᓐᓄᑦ ᐊᑐᖅᑕᐅᒍᓐᓇᕋᔭᕐᓗᑎᒃ 
ᐱᐅᓯᕚᓪᓕᖅᑎᑦᓯᒍᓐᓇᓂᕐᒧᑦ ᐊᖏᓪᓕᒋᐊᖅᑎᑦᓯᓂᕐᒧᓪᓗ ᐱᒻᒪᕆᐅᔪᓂᒃ ᒐᕙᒪᒃᑯᑦ 
ᐱᔨᑦᓯᕋᐅᑎᖏᓐᓂᒃ.

ᖄᒃᑲᓐᓂᖓᒍᑦ ᑮᓇᐅᔭᓕᐅᕈᑎᐅᒍᓐᓇᖅᑐᑦ, ᓄᓇᕗᒻᒥ ᑐᙵᕕᖃᑦᓯᐊᖅᑐᑦ ᐃᓕᖅᑯᓯᑐᖃᖅᑎᑐᑦ 
ᐊᖑᓇᓱᖃᑦᑕᓂᒃᑯᑦ, ᐱᒻᒪᕆᐊᓗᒻᒥᒃ ᐃᑲᔪᕐᓂᖃᖅᐸᑦᑐᖅ ᓄᓇᕗᒻᒥ ᑮᓇᐅᔭᓕᕆᓂᕐᒧᑦ. 
ᐊᖑᓇᓱᖃᑦᑕᕐᓂᖅ ᓂᕐᔪᑎᓂᒃ ᓂᕿᑖᕈᑕᐅᒍᓐᓇᖅᓯᕙᑦᑐᖅ, ᒥᖅᑯᓕᓐᓂᒃ ᕿᓯᓐᓂᓪᓗ 
ᐋᓐᓄᕌᑦᓴᖅᑖᕈᑕᐅᕙᑦᑐᓂ, ᓴᐅᓂᖏᓪᓗ ᓴᓇᕐᕈᑎᓕᐊᖑᒍᓐᓇᖅᑐᑎᒃ, ᐱᙳᐊᖅᑖᖑᒍᓐᓇᖅᑐᑎᒃ 
ᓴᓇᐅᒐᐅᒍᓐᓇᖅᑐᑎᓪᓗ.

ᓄᓇᕗᒻᒥ ᒪᑭᑕᑦᓯᐊᖅᑐᑦ ᓂᐅᕐᕈᑎᖃᕐᓂᒃᑯᑦ ᖃᓕᕋᓕᓐᓂᒃ, ᑭᖑᑉᐸᓐᓂᒃ, ᐃᖃᓗᑉᐱᓂᓪᓗ 
ᐊᑐᐃᓐᓇᐅᑎᑕᐅᓪᓗᑎᒃ ᓄᓇᕐᔪᐊᒥ ᓂᐅᕐᕈᑎᖃᕐᕕᑦᓴᓄᑦ ᐊᔾᔨᐅᙱᑦᑐᓂᒃ ᓂᕆᔭᑦᓴᑖᕈᓐᓇᖅᑐᑎᒃ. 
ᓂᐅᕐᕈᑎᖃᕈᓐᓇᓂᕐᒧᑦ ᐃᖃᓗᓕᕆᓂᒃᑯᑦ ᓱᓕ ᖃᐅᔨᓴᖅᑕᐅᓯᒪᙱᓗᐊᖅᑐᑦ, ᐃᖃᓗᓕᕆᓂᖅ 
ᐱᒻᒪᕆᐅᔪᒥᒃ ᐱᕈᖅᐸᓪᓕᐊᔪᒥᓪᓗ ᐃᑲᔪᕐᓂᖃᖅᓯᒪᔪᖅ ᓄᓇᕗᒻᒥ ᑮᓇᐅᔭᓕᐅᕈᑕᐅᒍᓐᓇᖅᑐᓄᒃ.

ᓄᓇᕗᒻᒥ ᐊᔾᔨᐅᙱᑦᑐᑦ ᐃᓕᖅᑯᓯᖏᑦ ᑲᔾᔮᓇᖅᑐᒻᒪᕆᐅᓂᖓᓗ ᑲᔪᖏᓕᕈᑕᐅᕙᑦᑐᑦ ᐳᓚᕋᑦᑎᓄᑦ 
ᓄᓇᕐᔪᐊᓕᒫᒦᖔᖅᓯᒪᔪᓄᑦ. ᐳᓚᕋᑦᑐᓕᕆᓂᖅ ᐃᓚᒋᓕᐅᔾᔨᓯᒪᒍᓐᓇᖅᑐᖅ ᑕᑯᒋᐊᑐᐃᓐᓇᖅᑐᑎᒃ 
ᐳᓚᕋᑎᓂᒃ, ᑮᓇᐅᔭᕐᔪᐊᓕᓐᓄᑦ ᐊᖑᓇᓱᑦᑎᑦᓯᓂᕐᒧᑦ, ᐃᖃᓪᓕᐊᖅᐸᑦᑐᓄᑦ, ᐃᓕᖅᑯᓯᓕᕆᓂᕐᒧᑦ, 
ᑲᔾᔮᕆᐊᖅᑐᖅᑐᓄᑦ ᐃᓕᓐᓂᐊᕆᐊᖅᑐᖅᑐᓄᓪᓗ. ᐃᓄᐃᑦ ᓴᓇᐅᒐᖏᑦ ᓱᓕᑦᑕᐅᖅ 
ᐱᒻᒪᕆᐅᖃᑕᐅᒻᒥᔪᖅ ᑮᓇᐅᔭᓕᐅᕈᑕᐅᖑᓐᓇᖅᑐᓂ ᐊᒥᓱᓄᑦ ᓄᓇᕗᒻᒥ ᓄᓇᓕᖏᓐᓂᒃ.

ᐊᔾᔨᒌᙱᑦᑑᒐᓗᐊᑦ ᑮᓇᐅᔭᓕᐅᕈᑕᐅᒍᓐᓇᖅᑐᑦ ᓄᓇᕗᒻᒥ, ᓱᓕ ᐱᓕᕆᐊᖃᒻᒪᕆᒋᐊᖃᖅᑐᒍᑦ 
ᓇᓗᓇᐃᖅᓯᓯᒪᓂᕐᒧᑦ ᓄᓇᕗᒻᒥᐅᓕᒫᑦ ᐱᕚᓪᓕᕈᑎᖃᕈᓐᓇᖁᓪᓗᒋᑦ ᐊᑕᖏᖅᑐᒥᓪᓗ 
ᐱᕚᓪᓕᕈᑎᖃᕐᓗᑎᒃ ᐱᕈᖅᐸᓪᓕᐊᔪᒥᒃ ᐊᔾᔨᒌᙱᑦᑐᓂᒃ ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ.

ᓯᕗᒧᑦ ᐊᖅᑯᑦ
ᓄᓇᕗᙳᓚᐅᖅᓯᒪᒐᑦᑕᓂᒃ, ᐊᑦᓱᕉᑕᐅᓯᒪᒻᒪᕆᑦᑐᑦ ᖃᓄᐃᓐᓂᐅᔪᑦ ᓄᓇᕗᒻᒥ, ᑭᓯᐊᓂᓕ, ᓱᓕ 
ᐱᔭᑦᓴᖃᒻᒪᕆᑦᑐᒍᑦ. ᐊᖏᔪᐊᓗᒻᒥᒃ ᐃᖅᑲᐅᒪᓇᐃᓐᓇᓕᕈᓐᓇᖅᑐᒥᓪᓗ ᐱᕕᑦᓴᖃᕐᕕᑦᑕᓕᒃ 
ᑲᒪᒋᔭᐅᓗᑎᒃ ᐊᒥᒐᖅᓯᒍᑕᐅᔪᑦ ᓄᓇᕗᒻᒥᐅᓄᑦ ᓇᓗᓇᐃᖅᓯᓯᒪᒐᓱᐊᕐᓗᑎᓪᓗ ᖃᑭᒍᓐᓇᖅᓯᓗᑕ 
ᓯᕗᓂᑦᓴᑎᓐᓂ ᓄᓇᕗᒻᒥ. ᓯᕗᒧᒋᐊᕈᑎᖃᕐᓂᐊᕈᑦᑕ ᐊᑦᓱᒻᒪᕆᐊᓗᒃ ᑮᓇᐅᔭᖃᖅᑎᑕᐅᒋᐊᖃᕐᓂᐊᖅᑐᖅ, 
ᑲᑐᔾᔨᖃᑎᒌᑦᓯᐊᕈᑕᐅᓗᓂ, ᐱᓕᕆᖃᑎᒌᒍᑕᐅᓗᓂᓗ.

ᓈᒻᒪᓈᖅᑲᑕ ᐱᓕᕆᔾᔪᑎᑦᓴᐃᑦ, ᑐᑭᒧᐊᖅᑎᑕᐅᑦᓯᐊᕐᓗᑎᒃ ᓴᓇᑐᔪᓂᓪᓗ ᐱᓕᕆᔾᔪᓯᖃᕐᓗᑎᒃ 
ᑲᒪᒍᑕᐅᒍᓐᓇᖅᑐᑦ ᐊᒥᓱᓂᒃ ᐊᑦᑐᐃᓂᖃᕈᑕᐅᕙᑦᑐᓂᒃ ᐊᑕᖏᖅᑐᒋᑦ ᖃᓄᐃᙱᒍᑎᒋᒍᓐᓇᖅᑕᖏᓐᓂᒃ 
ᓄᓇᕗᒻᒥ ᓄᓇᓕᖏᓐᓂ. ᑕᒫᓂ, ᓇᓗᓇᐃᖅᓯᔪᒍᑦ ᓯᕗᓪᓕᐅᑎᔭᐅᖁᔭᑦᑎᓐᓂᒃ 
ᖃᓄᐃᓕᒋᐊᕈᑕᐅᒋᐊᓕᓐᓂᒃ ᐊᒡᒍᑐᖅᓯᒪᓪᓗᒋᑦ ᑕᓪᓕᒪᐅᓕᖓᔪᓄᑦ:

1. ᐱᕚᓪᓕᖅᑎᑦᓯᒋᐊᕐᓂᖅ ᖃᓄᐃᙱᑦᓯᐊᖁᓪᓗᒋᑦ ᐃᓄᐃᑦ 
ᓄᓇᖅᑲᑎᒌᓪᓗ.

2. ᑲᔪᓯᑎᑦᓯᓂᖅ ᐱᕙᓪᓕᐊᔪᓕᕆᓂᕐᒥᒃ 
ᐱᕚᓪᓕᕈᑕᐅᒍᓐᓇᕐᓗᓂ ᓄᓇᕗᒻᒥᐅᓄᑦ.

3. ᐊᖑᒻᒪᑎᓕᖅᑎᑦᓯᓂᖅ ᐊᑭᑐᔫᑎᓂᒃ ᐊᒥᒐᖅᓯᓂᖏᓐᓂᒃ.

4. ᐃᖅᑲᓇᐃᔭᕈᓐᓇᓕᖅᑎᑦᓯᓂᖅ ᐃᓕᓐᓂᐊᖅᑎᑦᓯᓂᒃᑯᑦ 
ᐱᓕᒻᒪᑦᓴᐃᓂᒃᑯᓪᓗ.

5. ᑐᙵᕕᓕᐅᕐᓂᖅ ᓄᓇᕗᒻᒥᒃ ᐊᔾᔨᐅᙱᑦᑑᓪᓗᓂ 
ᓄᓇᐅᓂᖓᓂᒃ ᑲᓇᑕᒥ ᓄᓇᕐᔪᐊᒥᓗ.

1. ᐱᕚᓪᓕᖅᑎᑦᓯᒋᐊᕐᓂᖅ 
ᖃᓄᐃᙱᑦᓯᐊᖁᓪᓗᒋᑦ ᐃᓄᐃᑦ 
ᓄᓇᖅᑲᑎᒌᓪᓗ

ᐅᑯᐊ ᐱᓕᕆᐊᑦ ᑐᕌᒐᖃᖅᑐᑦ ᐱᕚᓪᓕᕈᑕᐅᒍᓐᓇᖁᓪᓗᒋᑦ ᖃᓄᐃᙱᑦᓯᐊᕈᓐᓇᕐᓂᖏᓐᓄᑦ ᓄᓇᕗᒻᒥᐅᑦ 
ᑲᒪᒋᔭᐅᑦᓴᐅᑎᒋᓗᑎᒃ ᐊᒥᓱᑦ ᑐᙵᕕᖏᑎᒍᑦ ᐱᔾᔪᑎᐅᔪᑦ ᐃᓅᓯᖃᑦᓯᐊᙱᓐᓂᐅᖃᑦᑕᖅᑐᓂᒃ 
ᐊᑦᑐᐃᓂᕐᓗᑦᓯᒪᕙᑦᑐᓂᒃ ᐃᓄᓐᓂᒃ. ᓯᕗᓪᓕᐅᑎᔭᐅᒋᐊᓖᑦ ᖃᓄᐃᓕᒋᐊᕈᑕᐅᓗᑎᒃ ᐅᑯᐊ:

i. ᐊᑐᐃᓐᓇᖃᓕᖅᑎᑦᓯᒋᐊᕐᓂᖅ ᓱᕈᓯᕐᓄᑦ, ᒪᒃᑯᑦᑐᓄᑦ, ᐃᓚᒌᓄᓪᓗ ᐃᑲᔫᑎᓂᒃ 
ᐃᓕᖅᑯᓯᑦᑎᓐᓄᑦ ᑐᕌᖓᑦᓯᐊᕐᓗᑎᒃ.

ii. ᐱᕚᓪᓕᖅᑎᑕᐅᓗᑎᒃ ᐱᔨᑦᓯᕋᐅᑎᖃᕈᓐᓇᕐᓂᖏᑦ ᐋᓐᓂᐊᖃᕐᓇᖏᑦᑐᓕᕆᔾᔪᓯᐅᔪᑦ.

iii. ᐋᖅᑭᑦᓯᓗᑎᒃ ᐱᓕᕆᐊᖑᒍᓐᓇᖅᑐᓂᒃ ᐸᕐᓇᐅᑎᓂᒃ ᓄᖑᑎᖅᑕᐅᖁᓪᓗᒋᑦ 
ᐳᕙᓪᓗᓐᓇᖅᑐᖃᖅᐸᑦᑐᑦ ᐃᑲᔪᖅᓱᖅᑕᐅᑦᓯᐊᕐᓗᑎᓪᓗ ᓄᓇᓕᓐᓂ ᐋᓐᓂᐊᕐᕕᓐᓂ 
ᐃᖅᑲᓇᐃᔭᖅᑏᑦ.

iv. ᓴᓇᓗᑎᒃ ᐊᖏᕐᕋᖃᙱᑦᑐᒃᑯᕕᓐᓂᒃ ᐃᓪᓗᑖᖅᐸᓪᓕᐊᓂᐊᖅᑐᓄᓪᓗ 
ᐃᓂᒋᔭᐅᑲᐃᓐᓇᕈᓐᓇᖅᑐᓂᒃ ᓄᓇᕗᓗᑦᑖᒥ.

v. ᓇᓗᓇᐃᖅᓯᓯᒪᓗᑎᒃ ᓄᓇᕗᒻᒥ ᓄᓇᓕᓕᒫᑦ ᐊᑐᐃᓐᓇᖃᕈᓐᓇᖁᓪᓗᒋᑦ ᐊᑦᑕᓇᙱᑦᑐᓂᒃ, 
ᐊᒥᒐᙱᑦᑐᓂᒃ, ᓄᖑᓗᐊᖅᐸᓪᓕᐊᔾᔮᙱᑦᑐᓂᒃ ᐃᒥᕐᓂᒃ ᐋᖅᑭᑦᓱᐃᓗᑎᒃ ᐊᑕᖏᖅᑐᒥᒃ 
ᐃᒥᕋᑦᓴᓂᒃ ᐱᓕᕆᐊᒧᑦ.

vi. ᑲᒪᒋᔭᐅᓗᑎᒃ ᐱᔾᔪᑎᖏᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᐋᖅᑭᑦᓱᐃᓗᑎᓪᓗ 
ᐊᑐᓕᖅᑎᑦᓯᓗᑎᓪᓗ ᐊᑑᑎᖃᑦᓯᐊᖅᑐᒥᒃ ᓯᓚᐅᑉ ᐊᓯᔾᔨᖅᐸᓪᓕᐊᒍᑎᖏᑕ ᐱᔾᔪᑎᖏᓐᓂᒃ 
ᖃᓄᖅᑑᕈᑎᒥᒃ.

vii. ᖃᐅᔨᓴᕆᐊᒃᑲᓐᓂᕐᓗᑎᒃ ᓄᓇᕗᒻᒥ ᑭᖑᕙᖅᓯᒪᙱᑦᑐᓂᒃ, ᖃᓄᐃᓕᒋᐊᕈᑕᐅᒍᓐᓇᖅᑐᓂᒃ, 
ᑐᕌᖓᓂᖃᖅᑐᓂᓪᓗ ᐃᓄᐃᑦ ᓯᕗᓪᓕᐅᑎᔭᐅᖁᔭᖏᓐᓄᑦ.

viii. ᐱᕚᓪᓕᖅᑎᑕᐅᓗᓂ ᓄᓇᕗᒻᒥ ᑮᓇᐅᔭᖃᖅᑎᑕᐅᖃᑦᑕᕐᓂᖏᓐᓄᑦ ᐱᓕᕆᖃᑎᒌᖃᑦᑕᕐᓂᖏᑦ 
ᒐᕙᒪᑐᖃᒃᑯᓐᓄᑦ ᐃᓕᓴᕆᔭᐅᑦᓯᐊᕐᓗᑎᒃ ᐊᑭᑐᔫᓂᖏᑦ ᐊᐅᓚᑦᓯᓂᕐᒧᑦ ᒐᕙᒪᒃᑯᑦ 
ᐱᔨᑦᓯᕋᐅᑎᖏᓐᓂᒃ ᑭᒃᑯᓕᒫᓄᓪᓗ ᓴᖅᑭᖅᑎᑦᓯᓗᑎᒃ ᑕᐃᒫᑦᓴᐃᓐᓇᖅ ᐊᑐᐃᓐᓇᖃᕐᓗᑎᒃ 
ᐱᐅᔪᓂᓪᓗ ᓴᖅᑭᕐᕕᐅᓗᑎᒃ ᑕᐃᒫᑦᓴᐃᓐᓇᖅ ᐊᓯᖏᓐᓃᑦᑐᓂ ᑲᓇᑕᒥ;

ix. ᓇᓗᓇᐃᖅᓯᖃᑦᑕᕐᓗᑎᒃ ᐃᓚᖏᓐᓂᒃ ᐃᓘᓐᓇᖏᑕ ᒐᕙᒪᑐᖃᒃᑯᑦ 
ᑮᓇᐅᔭᖃᖅᑎᑦᓯᖃᑦᑕᓂᕐᒧᑦ ᐱᓕᕆᐊᖏᑦ − ᐃᓚᒋᔭᐅᓗᑎᒃ ᑐᑦᓯᕋᐅᑎᒃᑯᑦ 
ᐱᔭᐅᒍᓐᓇᖅᑐᑦ − ᐊᑐᖅᑕᐅᒍᓐᓇᕐᓗᑎᒃ ᓄᓇᕗᒻᒥ ᐅᑭᐅᖅᑕᖅᑐᒥᓗ ᐊᕕᑦᑐᖅᓯᒪᓂᐅᔪᓄᑦ 
ᑐᕌᖅᑎᑕᐅᖃᑦᑕᕐᓗᑎᒃ ᑲᓇᑕᒥ ᑮᓇᐅᔭᖃᖅᑎᑦᓯᖃᑦᑕᓂᕐᒧᑦ ᐱᔭᕆᐊᓕᖏᓐᓄᑦ ᑲᓇᑕᐅᑉ 
ᐅᑭᐅᖅᑕᖅᑐᖓᑕ.

x. ᐱᓕᕆᖃᑎᒌᓪᓗᑎᒃ ᑲᒪᒋᔭᐅᖁᓪᓗᒍ ᓴᐃᒻᒪᖃᑎᒌᒋᐊᖃᕐᓂᕐᒧᑦ ᐃᓱᒫᓗᓐᓇᖅᑐᑦ 
ᓇᓗᓇᐃᖅᑕᐅᓯᒪᔪᑦ ᐅᓂᒃᑳᓕᐊᓂ ᐊᓯᐅᓯᒪᔪᑦ ᐃᓄᐊᖅᑕᐅᓯᒪᔪᓪᓗ ᓄᓇᖃᖅᑳᖅᑐᒥᓃᑦ 
ᐊᕐᓇᐃᑦ ᓂᕕᐊᖅᓯᐊᓪᓗ ᑭᒡᓕᓯᓂᐊᕈᑎᒥᓂᖏᓐᓂ, ᓱᓕᔪᓂᒃ ᓴᐃᒻᒪᖃᑎᒌᓐᓂᒧᓪᓗ 
ᑲᑎᒪᔨᖏᓐᓄᑦ, ᐊᒻᒪᓗ ᕿᑭᖅᑕᓂ ᓱᓕᔪᓂᒃ ᑭᒡᓕᓯᓂᐊᖅᑎᒋᓚᐅᖅᑕᖏᓐᓄᑦ.

2. ᑲᔪᓯᑎᑦᓯᓂᖅ 
ᐱᕙᓪᓕᐊᔪᓕᕆᓂᕐᒥᒃ 
ᐱᕚᓪᓕᕈᑕᐅᒍᓐᓇᕐᓗᓂ 
ᓄᓇᕗᒻᒥᐅᓄᑦ

ᑖᒃᑯᐊ ᐱᓕᕆᐊᑦ ᑐᕌᒐᖃᖅᑐᑦ ᓴᙱᓕᖅᐹᓪᓕᖅᑎᑕᐅᖁᓪᓗᒍ ᐊᔾᔨᒌᙱᑦᑐᓂᓪᓗ 
ᓴᖅᑭᖅᑎᑦᓯᕕᐅᖁᓪᓗᒍ ᑮᓇᐅᔭᓕᐅᕈᑎᖃᕈᓐᓇᕐᓂᕗᑦ ᐱᕕᑦᓴᖃᒃᑲᓐᓂᕈᓐᓇᖁᓪᓗᒋᑦ 
ᓄᓇᕗᒻᒥᐅᑦ ᐃᖅᑲᓇᐃᔮᖅᑖᖃᑦᑕᕈᓐᓇᓂᕐᒧᑦ ᐃᖅᑲᓇᐃᔮᖃᕈᓐᓇᓂᕐᒧᓪᓗ ᐱᕚᓪᓕᕈᑎᑦᓴᒥᓐᓂᒃ. 
ᓯᕗᓪᓕᖅᐸᐅᔾᔭᐅᖁᔭᐅᔪᑦ ᖃᓄᐃᓕᒋᐊᕈᑕᐅᒋᐊᓖᑦ ᐅᑯᐊ:

i. ᐱᕕᑦᓴᖃᕆᐊᖅᑎᑕᐅᒃᑲᓐᓂᕐᓗᑎᒃ ᓄᓇᕗᒻᒥᐅᑦ ᐃᓚᐅᖃᑕᐅᒍᓐᓇᕐᓂᖏᑦ 
ᐅᔭᕋᕐᓂᐊᕐᕕᓐᓂ ᓴᓇᓗᑎᒃ ᓄᓇᕗᒻᒥ ᐅᔭᕋᕐᓂᐊᖅᑐᓕᕆᓂᕐᒧᑦ ᐱᓕᒻᒪᑦᓴᕕᒻᒥᒃ 
ᐊᑐᐃᓐᓇᐅᓗᓂ ᓄᓇᕗᒻᒥ ᐱᓕᒻᒪᑦᓴᕈᓐᓇᕐᓗᑎᒃ ᐃᖅᑲᓇᐃᔮᑦᓴᓄᑦ ᑐᕌᖓᔪᓄᑦ 
ᐅᔭᕋᕐᓂᐊᕐᕕᓐᓂ.

ii. ᐃᑲᔪᖅᓱᐃᓗᑎᒃ ᓴᖅᑭᖅᑕᐅᕙᓪᓕᐊᓂᖏᓐᓄᑦ ᐊᖏᓪᓕᒋᐊᖅᑕᐅᒍᓐᓇᕐᓂᖏᓐᓄᓪᓗ 
ᒥᑭᔫᑎᓂᒃ ᓇᒻᒥᓂᖁᑎᒋᔭᐅᔪᓂᒃ ᐋᖅᑭᑦᓯᓗᑎᒃ ᐊᕕᑦᑐᖅᓯᒪᓂᐅᔪᓂ ᓇᒻᒥᓂᖃᖅᑎᓄᑦ 
ᐱᕈᖅᓴᐃᕕᓐᓂᒃ ᐱᓕᒻᒪᑦᓴᐃᒋᐊᒃᑲᓐᓂᕐᓗᑎᓪᓗ ᑮᓇᐅᔭᖃᖅᑎᑦᓯᒋᐊᕐᓗᑎᓪᓗ 
ᒥᑭᔫᑎᓄᑦ ᓇᒻᒥᓂᖁᑎᒋᔭᐅᔪᓄᑦ ᓄᓇᕗᒻᒥ.

iii. ᓴᙱᓕᖅᑎᑕᐅᒋᐊᓗᓂ ᐊᖑᓇᓱᓐᓂᒃᑯᑦ ᑮᓇᐅᔭᓕᐅᕈᑕᐅᒍᓐᓇᖅᑐᑦ ᓄᓇᕗᒻᒥ 
ᓄᓇᓕᖏᓐᓂ ᐊᖏᓪᓕᒋᐊᖅᑕᐅᓗᑎᒃ ᓄᓇᓕᓐᓂ ᐋᖅᑭᑦᓱᖅᑕᐅᓯᒪᔪᑦ, ᐃᓄᓕᖅᑕᓂᒃ 
ᓂᕿᓂᒃ ᐱᓕᕆᐊᑦ ᐱᓕᕆᕕᑦᓴᐅᔪᓪᓗ.

iv. ᐊᐅᓚᑦᓯᓗᑎᒃ ᐱᓕᕆᐊᓂᒃ ᐃᓄᓕᖅᑕᐃᑦ ᓂᕿᖏᑦ ᐊᑐᐃᓐᓇᐅᒃᑲᓐᓂᕈᓐᓇᖁᓪᓗᒋᑦ 
ᓄᓇᕗᓕᒫᒥ ᐃᓱᒫᓘᓐᓇᕈᓐᓃᖁᓪᓗᒍ ᓂᕆᔭᑦᓴᖃᑦᓯᐊᖃᑦᑕᙱᓐᓂᐅᔪᖅ ᐃᓄᓐᓄᑦ.

v. ᑲᔪᖏᖅᓴᐃᓗᑎᒃ ᐃᖃᓗᓕᕆᓂᕐᒥᒃ, ᓴᓇᐅᒐᓕᕆᓂᕐᒥᒃ ᐳᓚᕋᑦᑐᓕᕆᓂᕐᒥᓪᓗ 
ᐱᕙᓪᓕᐊᑎᑕᐅᓗᑎᒃ ᑮᓇᐅᔭᓕᐅᕈᑕᐅᒍᓐᓇᕐᓂᖏᑦ ᓄᓇᕗᒻᒥ.

3. ᐊᖑᒻᒪᑎᓕᖅᑎᑦᓯᓂᖅ 
ᐊᑭᑐᔫᑎᓂᒃ 
ᐊᒥᒐᖅᓯᓂᖏᓐᓂᒃ

ᑖᒃᑯᐊ ᐱᓕᕆᐊᑦ ᑐᕌᒐᖃᖅᑐᑦ ᓴᓇᔭᐅᒋᐊᒃᑲᓐᓂᕈᓐᓇᖁᓪᓗᒋᑦ ᓄᓇᕗᒻᒥ ᐊᑭᑐᔫᑎᑦ ᒪᑭᒪᔾᔪᑎᖏᑦ, 
ᐊᑭᑭᓪᓕᒋᐊᖅᑕᐅᖁᓪᓗᒍ ᐃᓅᓇᓱᐊᕐᓂᕐᒧᑦ ᐊᑭᖏᑦ ᓄᓇᕗᒻᒥ, ᐅᐸᓗᖓᐃᔭᖅᓯᒪᓂᖅᓴᐅᖁᓪᓗᒋᑦ 
ᓄᓇᕗᒻᒥᐅᑦ ᐃᓚᐅᖃᑕᐅᒍᓐᓇᓂᕐᒧᑦ ᐱᕚᓪᓕᕈᑎᖃᕈᓐᓇᓂᕐᒧᓪᓗ ᑮᓇᐅᔭᓕᐅᕈᑕᐅᔪᓂᒃ. 
ᓯᕗᓪᓕᐅᔾᔭᐅᖁᔭᐅᔪᑦ ᖃᓄᐃᓕᒋᐊᕈᑎᐅᒋᐊᓖᑦ ᐅᑯᐊ:

i. ᑲᒪᒋᔭᐅᓗᓂ ᒫᓐᓇᐅᔪᖅ ᐃᓪᓗᑭᑦᓴᕐᓂᕐᒧᑦ ᐊᑲᐅᙱᓕᐅᕈᑎᐅᔪᑦ ᓄᖑᑎᑕᐅᓗᓂ 
3000-ᓂᒃ ᐃᓪᓗᓂᒃ ᐊᒥᒐᖅᓯᓂᕗᑦ, ᓄᑖᕐᖑᕆᐊᖅᑕᐅᓗᑎᒃ ᓴᓇᔭᐅᒋᐊᕐᓗᑎᓪᓗ 
ᒫᓐᓇᐅᔪᖅ ᐃᓪᓗᖁᑎᖏᑦ, ᐱᓕᕆᖃᑎᒌᓪᓗᑎᒃ ᓯᕗᕐᖓᒍᑦ ᑲᒪᒋᔭᐅᖁᓪᓗᒍ 
ᓯᕗᓂᑦᓴᑎᓐᓂ ᐃᓪᓗᖃᖅᑎᑦᓯᒋᐊᖃᕐᓂᐅᓛᖅᑐᖅ.

ii. ᐃᑲᔪᖅᓱᖅᑕᐅᓗᓂ ᐱᕙᓪᓕᐊᑎᑕᐅᓂᖓ ᐊᑭᑐᔫᑎᑦ ᓱᑲᓐᓂᖅᓴᓂᒃ, 
ᑕᑎᒋᔭᐅᒍᓐᓇᓂᖅᓴᓂᒃ ᐊᑭᑐᓗᐊᙱᑦᑐᓂᒃ ᐃᑭᐊᖅᑭᕕᒃᑰᕈᑎᒃᑯᑦ ᑲᓲᒪᔾᔪᑎᖏᑦ.

iii. ᐱᕚᓪᓕᕆᐊᖅᑕᐅᓗᑎᒃ ᐱᐅᓯᕚᓪᓕᖅᑕᐅᓗᑎᓪᓗ ᓄᓇᒃᑯᑦ, ᐃᒪᕕᒃᑯᑦ, ᖃᖓᑕᔫᒃᑯᑦ, 
ᓄᓇᓕᓐᓂᓗ ᐊᑭᑐᔫᑎᑦ ᒪᑭᒪᔾᔪᑎᖏᑦ, ᐃᓚᒋᔭᐅᓪᓗᑎᒃ: ᐊᑐᕆᐊᑦ, ᐅᒥᐊᒃᑯᕖᑦ 
ᓄᕕᓕᐅᒐᐃᑦ, ᑐᓚᑦᑕᕐᕖᑦ, ᖃᖓᑕᔫᒃᑯᕖᑦ, ᐃᒥᖅᑕᕐᕖᑦ, ᑭᓈᓗᐃᔭᕐᕖᑦ ᐊᑦᓯᕖᓪᓗ, 
ᐋᓐᓂᐊᕐᕖᑦ ᓈᒻᒪᓈᖅᑐᓂᒃ ᐅᓪᓗᒥᒨᖓᔪᓂᒃ ᖃᕆᓴᐅᔭᒃᑰᕈᑎᖃᕈᔪᓪᓗᑎᒃ, 
ᐃᓄᑐᖃᕐᓄᑦ ᐃᑉᐱᒋᔭᐅᕖᑦ ᐊᑯᓂᐅᔪᕐᓗ ᐃᑉᐱᒋᔭᐅᕖᑦ ᐊᖏᕐᕋᐃᑦ, ᐃᓕᓐᓂᐊᕐᕖᑦ, 
ᓄᓇᓕᓐᓂ ᓯᓚᑦᑐᓴᕐᕖᑦ, ᐊᓐᓂᑭᑦᑐᕐᕖᑦ, ᐃᖃᐃᓕᓴᕐᕖᑦ, ᐃᓕᖅᑯᓯᓕᕆᕖᓪᓗ.

iv. ᐊᑕᖏᖅᑐᒥᒃ ᐆᒻᒪᖅᑯᑎᓕᕆᓂᕐᒧᑦ ᕿᒥᕐᕈᓗᑎᒃ ᑐᕌᒐᖃᖅᑐᒥᒃ ᐊᑭᑐᓗᐊᙱᑦᑐᓂᒃ, 
ᒪᑭᒪᔾᔪᑎᑦᓴᐅᒍᓐᓇᖅᑐᓂᒃ, ᑕᑎᒋᔭᐅᑦᓯᐊᕈᓐᓇᖅᑐᓂᓪᓗ ᐆᒻᒪᖅᑯᑎᓕᐅᕈᑎᓂᒃ, 
ᑐᕌᒐᖃᕐᓗᑎᒃ ᐊᑐᓕᖅᑭᑕᐅᒍᓐᓇᖅᑐᓂᒃ ᓴᓗᒪᔪᓂᒃ ᐆᒻᒪᖅᑯᑎᓕᐅᕈᑎᓂᒃ.

v. ᓴᓇᓗᑎᒃ ᓄᓇᕗᒻᒥ ᐃᓱᒪᓕᕆᕕᒻᒥᒃ ᐊᔪᓕᕈᑎᖃᖅᓯᒪᔪᓄᓪᓗ ᒪᒥᓴᕐᕕᓐᓂᒃ.

4. ᐃᖅᑲᓇᐃᔭᕈᓐᓇᓕᖅᑎᑦᓯᓂᖅ 
ᐃᓕᓐᓂᐊᖅᑎᑦᓯᓂᒃᑯᑦ 
ᐱᓕᒻᒪᒃᓴᐃᓂᒃᑯᓪᓗ

ᑖᒃᑯᐊ ᐱᓕᕆᐊᑦ ᑐᕌᒐᖃᖅᑐᑦ ᐊᒥᓱᕐᖑᕆᐊᖅᑕᐅᖁᓪᓗᒋᑦ ᐃᓕᓐᓂᐊᖅᑕᒥᓐᓂᒃ ᐱᔭᕇᖅᐸᑦᑐᓂᒃ 
ᐅᐸᓗᖓᐃᔭᖅᓯᒪᓂᖅᓴᐅᖁᓪᓗᒋᑦ ᓄᓇᕗᒻᒥᐅᑦ ᐱᕚᓪᓕᕈᑎᖃᕈᓐᓇᕐᓗᑎᒃ ᓴᖅᑭᐸᓪᓕᐊᓂᐊᖅᑐᓂᓪᓗ 
ᑮᓇᐅᔭᓕᐅᕈᑎᐅᒍᓐᓇᖅᑐᑦ ᐱᕈᖅᐸᓪᓕᐊᑎᓪᓗᒋᑦ ᐊᔾᔨᒌᙱᑦᑑᑎᕈᖅᐸᓪᓕᐊᑎᓪᓗᒋᓪᓗ. 
ᓯᕗᓪᓕᐅᔾᔭᐅᖁᔭᐅᔪᑦ ᖃᓄᐃᓕᒋᐊᕈᑕᐅᒋᐊᓖᑦ ᐅᑯᐊ:

i. ᓇᓗᓇᐃᖅᓯᓯᒪᓗᑎᒃ ᐱᓕᕆᐊᑦ ᐱᒋᐊᖅᑎᑕᐅᔪᓪᓗ ᑐᕌᖓᑦᓯᐊᖁᓪᓗᒋᑦ 
ᐊᒥᓱᕐᖑᐸᓪᓕᐊᑎᑦᓯᓂᕐᒧᑦ ᐃᓄᐃᑦ ᐃᖅᑲᓇᐃᔭᖅᑎᑕᐅᓂᖏᓐᓂᒃ 
ᖃᑦᓯᐅᓂᖏᑦ ᒪᓕᑦᑐᒋᑦ ᒐᕙᒪᒃᑯᑦ ᐃᖅᑲᓇᐃᔭᕐᕕᖏᓐᓂ ᐊᓯᖏᓐᓂᓗ 
ᑮᓇᐅᔭᓕᐅᕈᑕᐅᒍᓐᓇᖅᑐᓂ.

ii. ᐋᖅᑭᑦᓱᐃᓗᑎᒃ ᐱᕚᓪᓕᖅᑎᑦᓯᓗᑎᓪᓗ ᐊᑐᐃᓐᓇᖃᖅᑎᑦᓯᓂᕐᒥᒃ ᐃᓐᓇᕐᓄᑦ 
ᐃᓕᓐᓂᐊᕈᑎᑦᓴᓂᒃ ᐅᖃᓕᒫᕆᐅᖅᓴᓂᕐᒧᑦ ᓈᓴᐅᓯᕆᒋᐅᖅᓴᓂᕐᒧᓪᓗ 
ᐱᓕᒻᒪᑦᓴᐃᒍᑎᓂᒃ;

iii. ᐊᖏᓪᓕᒋᐊᖅᑕᐅᓗᑎᒃ ᑮᓇᐅᔭᖅᑎᒍᑦ ᐃᖅᑲᓇᐃᔭᖅᑎᖃᒃᑲᓐᓂᕐᓂᒃᑯᓪᓗ 
ᐱᓕᕆᔾᔪᑎᑦᓴᐃᑦ ᐊᑐᓕᖅᑎᑕᐅᒍᓐᓇᖁᓪᓗᒍ ᐅᓪᓗᓕᒫᖅ ᐃᓕᓐᓂᐊᕆᐊᓕᓵᖅᑐᓄᑦ 
ᓄᓇᕗᒻᒥ.

iv. ᐱᕚᓪᓕᖅᑎᑕᐅᓗᑎᒃ ᓄᓇᕗᒻᒥ ᐱᓕᒻᒪᑦᓴᐃᒍᓐᓇᕐᓂᖅ ᐸᐃᑉᐹᑖᕈᓐᓇᕐᓂᕐᓗ 
ᐱᔭᕇᕈᑎᓂᒃ ᓴᓇᔪᓕᕆᓂᕐᒨᖓᔪᓄᑦ.

5. ᑐᙵᕕᓕᐅᕐᓂᖅ ᓄᓇᕗᒻᒥᒃ 
ᐊᔾᔨᐅᙱᑦᑑᓪᓗᓂ 
ᓄᓇᐅᓂᖓᓂᒃ ᑲᓇᑕᒥ 
ᓄᓇᕐᔪᐊᒥᓗ

ᑖᒃᑯᐊ ᐱᓕᕆᐊᑦ ᑐᕌᒐᖃᖅᑐᑦ ᓴᙱᓕᖅᐹᓪᓕᖅᑎᑦᓯᒐᓱᐊᕐᓂᕐᒧᑦ ᐃᓄᐃᑦ ᐃᓕᖅᑯᓯᖏᓐᓂᒃ 
ᐱᓕᕆᖃᑎᒌᓐᓂᒃᑯᑦ ᓇᓗᓇᐃᖅᓯᓯᒪᓂᒃᑯᓪᓗ ᓴᐃᒻᒪᖃᑎᒌᑉᐸᓪᓕᐊᓂᖅ ᐊᑐᓕᖅᑎᑕᐅᖁᓪᓗᒍ 
ᐊᑦᑐᐃᓂᖃᖁᓪᓗᒍᓗ ᑐᙵᕕᐅᖃᓯᐅᑎᔭᐅᓗᑎᒃ ᐃᓄᐃᑦ ᐱᖅᑯᓯᖏᑦ ᐊᐅᓚᑕᐅᓂᖏᓐᓄᑦ 
ᐃᓕᖅᑯᓯᖏᓐᓄᓪᓗ ᐃᖅᑲᓇᐃᔭᕐᕕᓐᓂ. ᓯᕗᓪᓕᐅᔾᔭᐅᖁᔭᐅᔪᑦ ᖃᓄᐃᓕᒋᐊᕈᑕᐅᒋᐊᓖᑦ ᐅᑯᐊ:

i. ᐊᑕᖏᖅᑐᒥᒃ ᐊᑐᓕᖅᑎᑕᐅᓗᓂ ᓄᓇᕗᒻᒥ ᐊᖏᕈᑎ ᐃᓚᒋᔭᐅᓗᑎᒃ ᓈᒻᒪᑦᑐᓂᒃ 
ᑲᔪᓯᓂᖃᑦᓯᐊᖅᑐᓂᓪᓗ ᑮᓇᐅᔭᖃᖅᑎᑕᐅᓗᑎᒃ.

ii. ᓴᖅᑭᔮᖅᑎᑕᐅᒋᐊᕐᓗᑎᒃ ᐅᖃᐅᓯᕐᓂᒃ ᒪᑭᑉᐸᓪᓕᐊᒃᑲᓐᓂᖅᑎᑦᓯᒍᑕᐅᔪᑦ 
ᐱᓕᒻᒪᑦᓴᐃᓗᑎᒃ ᐊᒥᓱᒃᑲᓐᓂᕐᓂᒃ ᐃᓄᓐᓂᒃ ᐃᓕᓐᓂᐊᖅᑎᑦᓯᔨᓂᒃ 
ᐊᖑᒻᒪᑎᒍᓐᓇᖁᓪᓗᒋᑦ ᐃᖅᑲᓇᐃᔭᖅᑎᖃᕆᐊᖃᕐᓂᖏᑦ ᒪᓕᑦᑕᐅᒍᓐᓇᖅᓯᖁᓪᓗᒍ 
ᒪᕐᕉᓐᓂᒃ ᐅᖃᐅᓰᓐᓂᒃ ᐃᓕᓐᓂᐊᖅᑎᑦᓯᒍᓐᓇᓂᕐᒧᑦ ᐃᓄᒃᑐᑦ.

iii. ᐃᓄᒃᑐᑦ ᐃᓕᓴᕆᔭᐅᓗᓂ ᒐᕙᒪᑐᖃᒃᑯᑦ ᐱᖁᔭᕐᔪᐊᖏᓐᓂ ᓯᕗᓪᓕᖅᐹᖑᓪᓗᓂ 
ᐃᓕᓴᕆᔭᐅᓯᒪᓗᓂᓗ ᐅᖃᐅᓯᐅᓂᖓ ᑲᓇᑕᒥ ᓄᓇᕗᒻᒥ.

iv. ᓇᓗᓇᐃᖅᓯᓯᒪᓗᑎᒃ ᐱᓕᕆᔾᔪᑎᑦᓴᐃᑦ ᐃᓄᒃᑐᑦ ᐱᓕᕆᐊᓄᑦ ᓈᒪᑦᓯᐊᖁᓪᓗᒋᑦ 
ᑕᐃᒫᑦᓴᐃᓐᓇᐅᓗᑎᓪᓗ ᐊᓯᖏᑎᑐᑦ ᐱᓕᕆᔾᔪᑎᑦᓴᑎᑐᑦ ᐊᑐᐃᓐᓇᐅᔪᓄᑦ 
ᐅᐃᕖᑎᑐᑦ ᖃᓪᓗᓈᑎᑐᓪᓗ ᐅᖃᐅᓯᓕᕆᓂᕐᒧᑦ ᐃᓕᓐᓂᐊᕈᑎᓄᑦ.

v. ᓇᓗᓇᐃᖅᓯᓯᒪᓗᑎᒃ ᐃᓄᑐᖃᐃᑦ ᑕᐃᒫᑦᓴᐃᓐᓇᖅ ᐊᑐᐃᓐᓇᖃᕈᓐᓇᖁᓪᓗᒋᑦ 
ᒐᕙᒪᓄᑦ ᐊᓯᖏᓐᓄᓪᓗ ᓄᓇᓕᓐᓂ ᐱᔨᑦᓯᕋᐅᑎᓄᑦ ᐊᑐᐃᓐᓇᕈᖅᑎᑕᐅᒋᐊᕐᓗᑎᒃ 
ᐊᔾᔨᒌᙱᑦᑐᑦ ᐱᔨᑦᓯᕋᐅᑏᑦ ᐊᑐᐃᓐᓇᐅᔪᑦ ᐃᓄᒃᑐᑦ.

vi. ᐱᔪᓐᓇᖅᑎᑦᓯᓗᑎᒃ ᐃᓕᖅᑯᓯᑦᑎᓐᓂᒃ ᒪᑭᑉᐸᓪᓕᐊᒃᑲᓐᓂᖅᑎᑦᓯᓂᖅ 
ᓇᓗᓇᐃᖅᓯᓯᒪᓗᑎᓪᓗ ᐃᓄᐃᑦ ᖃᐅᔨᒪᓂᖏᑦ ᓯᐊᕐᒪᖅᑕᐅᖃᑦᑕᖁᓪᓗᒍ 
ᑭᖑᕚᓕᕇᓄᑦ ᐱᓕᕆᐊᑎᒍᑦ ᓲᕐᓗ ᓄᓇᕗᓕᒫᒥ ‘ᓄᓇᒧᑦ ᓅᓯᒪᖃᑦᑕᓂᒃᑯᑦ’ 
ᐱᓕᕆᐊᑎᒍᑦ ᑐᕌᒐᖃᕐᓗᑎᒃ ᐃᓕᖅᑯᓯᑐᖃᖅᑎᑐᑦ ᖃᓄᐃᓕᐅᖅᑎᐅᓂᕐᒥᒃ 
ᐅᓪᓗᒥᐅᓕᖅᑐᕐᓗ ᓴᖅᑭᐅᒪᔪᓄᑦ.

ᐱᔭᕇᕈᑎᖓ
ᐅᑭᐅᖅᑕᖅᑐᒥ ᐊᑐᐊᒐᓕᕆᓂᕐᒧᑦ ᐸᕐᓇᐅᑎ 
ᐊᑑᑎᖃᑦᓯᐊᕈᓐᓇᖅᑐᖅ ᑐᓴᕈᒥᓇᖅᑐᓂᒃ, 
ᖃᓄᖅᑑᕈᑕᐅᓯᒪᔪᓂᒃ ᐃᑲᔫᑎᖃᑦᓯᐊᖅᑐᓂᓪᓗ 
ᐊᓯᔾᔨᖅᓯᓂᕐᒧᑦ. ᓄᓇᕗᒻᒥ, ᐃᓚᒋᓕᐅᔾᔨᓯᒪᒋᐊᓕᒃ 
ᐱᑕᖃᖅᐸᒌᖅᑐᓂᒃ ᐱᓕᕆᔾᔪᑎᓂᒃ, ᓲᕐᓗ 
ᓄᓇᕗᒻᒥ ᐊᖏᕈᑎ, ᐊᑕᐅᑦᓯᒃᑯᑦ ᓄᓇᕗᒻᒥᐅᓂᒃ 
ᐱᓕᕆᔾᔪᑎᑦᓴᖅᑖᖅᑎᑦᓯᓗᑎᒃ ᑐᑭᒧᐊᖅᑎᑦᓯᓂᕐᒧᑦ 
ᐊᐅᓚᑦᓯᓂᕐᒧᓪᓗ ᐃᓅᓯᓕᕆᓂᕐᒧᑦ 
ᑮᓇᐅᔭᓕᐅᕈᑎᖃᕈᓐᓇᓂᕐᒧᓪᓗ ᓯᕗᓂᑦᓴᖏᓐᓂᒃ.

ᑭᖑᓂᑦᑎᓐᓂ ᐱᓕᕆᖃᑎᒌᒍᑕᐅᓯᒪᔪᑦ ᐱᕚᓪᓕᕈᑕᐅᖃᑦᑕᕈᓐᓇᖅᓯᒪᔪᑦ ᓄᓇᕗᒻᒥᐅᓄᑦ, 
ᐃᓚᒋᔭᐅᓪᓗᑎᒃ ᓴᓇᔭᐅᓯᒪᓂᖓ ᐃᖃᓗᓐᓂ ᓄᑖᖅ ᖃᖓᑕᔫᒃᑯᕕᒃ, ᐱᐅᓯᕚᓪᓕᕈᑕᐅᓯᒪᔪᖅ 
ᐊᑦᑕᓇᖅᑐᒦᑦᑕᐃᓕᑎᑦᓯᓂᕐᒧᑦ ᑕᑎᖃᑦᓯᐊᕈᓐᓇᓂᕐᒧᓪᓗ ᖃᖓᑕᔫᒃᑰᖃᑦᑕᓂᕐᒥᒃ ᐊᐅᓪᓚᖅᑐᓄᑦ 
ᑎᑭᑉᐸᑦᑐᓄᓪᓗ ᐊᖏᔪᖅᑳᖃᕐᕕᑎᓐᓄᑦ; ᐱᔭᕇᖅᑕᐅᓯᒪᓂᖏᑦ ᐳᕙᓪᓗᓐᓇᖅᑐᓕᓐᓂᒃ 
ᖃᐅᔨᓴᖃᑦᑕᕐᓂᐅᓚᐅᖅᑐᑦ ᕿᑭᖅᑕᕐᔪᐊᒥ, ᑎᑭᕋᕐᔪᐊᒥ, ᑭᙵᕐᓂᓗ ᓄᓇᓕᓐᓂ 
ᖃᐅᔨᒪᓕᖅᐹᓪᓕᕈᑕᐅᓯᒪᒻᒪᑦ ᐳᕙᓪᓗᓐᓇᖅᑑᑉ ᒥᑦᓵᓄᑦ, ᓯᕗᕐᖓᒍᑦ ᐱᔪᓐᓃᖅᑎᑕᐅᒐᓱᐊᕐᓂᖓᒍᑦ, 
ᐃᓅᓕᓴᕈᑕᐅᓂᖓᓄᓪᓗ, ᒪᑐᐃᖅᑕᐅᓯᒪᓂᖓ ᑲᓇᑕᒥ ᖁᑦᓯᑦᑐᕐᒥ ᖃᐅᔨᓴᕐᕕᒃ, ᓄᑖᖑᓂᖅᐹᑎᒍᑦ 
ᖃᐅᔨᓴᖅᑐᓕᕆᓂᖅ ᐃᓄᐃᓪᓗ ᖃᐅᔨᒪᓂᖏᓐᓂᒃ ᐊᑑᑎᖃᖅᐸᑦᑐᑎᒃ ᓴᖅᑭᖅᓯᖃᑎᒌᑉᐸᑦᑐᑎᒃ 
ᓄᑖᓂᒃ ᖃᐅᔨᒪᓂᐅᔪᓂᒃ ᐊᕙᑎᑦᑕ ᓄᓇᓕᑦᑕᓗ ᒥᑦᓵᓄᑦ; ᓴᓇᔭᐅᓯᒪᓂᖓ ᐸᖕᓂᖅᑑᒥ ᑐᓚᑦᑕᕐᕕᒃ, 
ᐊᑐᐃᓐᓇᖃᓕᒃᑲᓐᓂᕈᓐᓇᖅᓯᓯᒪᒻᒪᑕ ᐃᒪᕕᒻᒧᑦ ᐊᖑᓇᓱᑦᑎᓄᑦ, ᐊᐅᓪᓚᖃᑦᑕᖅᑎᑦᓯᔨᓄᑦ, 
ᐸᖕᓂᖅᑑᒥᐅᑕᕐᓄᑦ, ᐳᓚᕋᑎᓄᓪᓗ.

ᑕᒪᒃᑯᐊ ᑲᔪᓯᑦᓯᐊᕈᑕᐅᓯᒪᔪᑦ ᐱᔪᓐᓇᓚᕿᓯᒪᔪᑦ ᑲᑐᔾᔭᐅᓪᓗᑎᒃ ᐊᑦᓱᕉᑕᐅᓯᒪᓂᖏᓐᓄᑦ 
ᒐᕙᒪᒋᔭᑦᑎᓐᓄᑦ, ᐃᓄᐃᑦ ᑲᑐᔾᔨᖃᑎᒌᖏᓐᓄᑦ, ᓇᒻᒥᓂᖃᖅᑎᐅᔪᓄᑦ, ᓄᓇᓕᓐᓂ ᑲᑐᔾᔨᖃᑎᒌᓄᑦ 
ᑭᒃᑯᑐᐃᓐᓇᕐᓄᓪᓗ ᑕᒫᓂᒥᐅᑕᕐᓄᑦ. ᐃᓘᓐᓇᑲᓴᑎᒃ ᑮᓇᐅᔭᖃᖅᑎᑕᐅᖃᑦᑕᖅᓯᒪᓂᖏᑦ 
ᐱᓗᐊᙳᐊᖅᑐᑦ ᐱᓕᕆᐊᑦ ᐱᔭᐅᓯᒪᔪᑦ ᑲᓇᑕᐅᑉ ᒐᕙᒪᒃᑯᖏᓐᓂᒃ. ᑐᙵᕕᑕᖃᖅᐸᒌᖅᑐᖅ 
ᐊᑑᑎᒋᒍᓐᓇᖅᑕᑎᓐᓂᒃ ᓯᕗᒧᒋᐊᕈᑎᖃᕐᓂᐊᑎᓪᓗᑕ ᓴᙱᓕᖅᐹᓪᓕᖅᑎᑦᓯᒋᐊᕐᓂᕐᒥᒃ 
ᐱᓕᕆᖃᑎᒌᖃᑦᑕᕐᓂᑎᓐᓂᒃ ᑲᒪᒋᔭᖃᖅᑎᓪᓗᑕ ᐊᑦᓱᕈᕐᓇᖅᑑᖏᓐᓇᖅᑐᓂᒃ.

ᑐᑭᒧᐊᑦᓯᖃᑎᒌᓐᓂᒃᑯᑦ ᐱᓕᕆᖃᑎᒌᓐᓂᒃᑯᑦ, ᑐᙵᕕᖃᕐᓗᓂ ᑲᑐᔾᔨᖃᑎᒌᑦᓯᐊᕐᓂᕐᒥᒃ 
ᐱᓕᕆᖃᑎᒌᓐᓂᒥᓪᓗ ᐱᒻᒪᕆᐅᓂᖅᐹᖑᓂᐊᖅᑐᖅ, ᑐᕌᖓᖃᑎᒌᓐᓂᖏᓐᓄᑦ, 
ᑕᑎᒌᖃᑎᒌᓐᓂᖏᓐᓄᑦ ᓯᕗᓪᓕᐅᔾᔭᐅᖁᔭᐅᓯᒪᔪᑦ. ᖄᒃᑲᓐᓂᖓᒍᑦ ᒪᓕᑦᑕᐅᒋᐊᖃᕐᓂᐊᖅᑐᑦ 
ᑲᔪᓯᑦᓯᐊᕈᓐᓇᖁᓪᓗᒍ ᐅᑭᐅᖅᑕᖅᑐᒥ ᐊᑐᐊᒐᓕᕆᓂᕐᒧᑦ ᐸᕐᓇᐅᑎ ᐃᓚᒋᔭᐅᔪᑦ: 

ᓴᙱᔪᒥᒃ ᐊᖏᕈᑕᐅᓯᒪᑦᓯᐊᕐᓗᓂ ᐋᖅᑭᑦᓱᐃᓂᕐᒧᑦ ᐊᐅᓚᑦᓯᓂᕐᒧᓪᓗ ᐊᑐᐊᒐᓪᓚᑦᑖᓂᒃ 
ᐱᓕᕆᐊᓪᓚᑦᑖᓂᓪᓗ ᑲᒪᒍᑕᐅᓂᐊᖅᑐᓂᒃ ᐊᒥᒐᕈᑕᐅᔪᓂᒃ ᐊᑦᓱᕈᕐᓇᕈᑕᐅᕙᑦᑐᓂᓪᓗ, 
ᐊᓯᔾᔨᖅᐸᓪᓕᐊᖏᓐᓇᕈᑕᐅᓗᓂ ᓴᓇᑐᓂᒃᑯᓪᓗ ᐱᓕᕆᔾᔪᓯᖃᕐᓗᑎᒃ ᐲᔭᖅᑕᐅᒍᓐᓇᖁᓪᓗᒋᑦ 
ᓇᓕᒧᒌᙱᒍᑕᐅᔪᑦ ᐊᑦᑐᐃᓂᖃᖅᐸᑦᑐᑦ ᖃᓄᐃᓐᓂᖏᓐᓄᑦ ᓄᓇᕗᒻᒥᐅᑦ, ᐊᒥᓱᐊᓗᓐᓂᒃ 
ᑲᔪᓰᓐᓇᖅᑐᓂᓪᓗ ᑮᓇᐅᔭᖃᖅᑎᑕᐅᖃᑦᑕᕆᐊᖃᕐᓂᐊᖅᑐᑦ ᐊᐅᓚᑕᐅᑦᓯᐊᕈᓐᓇᖁᓪᓗᒋᑦ 
ᐊᑯᓂᐅᔪᒧᑦ ᖃᓄᖅᑑᕈᑕᐅᓯᒪᓂᒃᑯᑦ ᓯᕗᒧᒋᐊᕈᑎᐅᒍᓐᓇᖅᑐᑦ, ᐋᖅᑭᑦᓯᓗᑎᓪᓗ ᐱᓕᕆᔾᔪᑎᑦᓴᒥᒃ 
ᖃᐅᔨᓴᖅᐸᓪᓕᐊᖃᑦᑕᓂᕐᒧᑦ ᓯᕗᒧᒋᐊᕈᑕᐅᓯᒪᒻᒪᖔᖅ ᐅᑭᐅᖅᑕᖅᑐᒥ ᐊᑐᐊᒐᓕᕆᓂᕐᒧᑦ ᐸᕐᓇᐅᑎ 
ᓇᓗᓇᐃᖅᑕᐅᓯᒪᖁᓪᓗᒍᓗ ᓇᓗᓇᐃᖅᑕᐅᓯᒪᔪᑦ ᖃᓄᐃᓕᒋᐊᕈᑕᐅᒋᐊᓖᑦ ᒪᓕᒃᑲᓗᐊᕐᒪᖔᑕ 
ᐅᑭᐅᖅᑕᖅᑐᒥ ᐊᑐᐊᒐᓕᕆᓂᕐᒧᑦ ᐸᕐᓇᐅᑎᒃᑯᑦ ᑐᕌᒐᕆᔭᐅᔪᓂᒃ ᓯᕗᓪᓕᐅᔾᔭᐅᖁᔭᐅᔪᓂᓪᓗ 
ᓯᕗᒧᒍᑕᐅᓗᓂᓗ ᖃᑭᓯᒪᒍᓐᓇᓂᕐᒧᑦ ᓯᕗᓂᑦᓴᖏᓐᓂ ᓄᓇᕗᒻᒥᐅᑦ, ᐅᑭᐅᖅᑕᖅᑐᕐᒥᐅᑦ 
ᑲᓇᑕᒥᐅᑕᓕᒫᓪᓗ.





ᐅᑭᐅᖅᑕᖅᑐᒥ ᐊᑐᐊᒐᓕᕆᓂᕐᒧᑦ ᐸᕐᓇᐅᑎ

ᓄᓇᕗᒻᒥ
  ᑕᑯᔭᐅᒍᒪᔪᑦ 


